
КъБР-м и Iэтащхьэ КIуэкIуэ Каз-
бек яIущIащ «Iуэху гуапэхэм я фон-
дым» хэт хьэрычэтыщIэхэм. 

- Гулъытэ ялъывогъэс псом хуэ-
мыдэу абы хуэныкъуэхэм. Зи узын-
шагъэ зэфIэгъэувэжын хуейхэм, 
сомыншагъэм и гугъуехь зытелъхэм 
куэдрэ защIэвгъэкъуащ фи Iуэхур 
къызэрыунэхурэ. Иужьрей илъэси-
тIыр хьэлъэу екIуэкIащ, узыфэ зэры-
цIалэм цIыхухэр зэхэзедзэн ищIащ. 
Абы щыгъуэми зи унэ екIуэлIэжыну 
Iэмал зимыIэ дохутырхэм сэбэп фа-
хуэхъуну гукъэкI фщIащ, узым зэ-
рызыщахъумэ Iэмэпсымэхэр, ерыс-
къыхэр яхуевгъэшащ. ЦIыхухэм 
 факъуоувэ, фадоIэпыкъу, щытыкIэ 
гугъум къывош! «Тхьэм фигъэпсэу!» 
вжызоIэ, - захуигъэзащ Iэтащхьэм 
къеблэгъахэм. 

КъБР-м и Iэтащхьэмрэ Прави-
тельствэмрэ я гъэтIылъыгъэ фон-
дым теухуауэ къэпсэлъащ Прави-
тельствэм и УнафэщI Мусуков Алий. 
Фондым щахъумэ мылъкур трагъэ-
кIуадэ хуэмыщIауэ псэухэм, щытыкIэ 
гугъум итхэм, зи узыншагъэр екIэ-
кIуахэм. ЦIыхухэм зыкъызэрыхуа-

гъазэ щхьэусыгъуэм елъы тауэ, 
ядоIэпыкъу.

- Илъэс къэс апхуэдэ дэIэпыкъуны-
гъэхэм хухэтхырт сом мелуан 30-м 
щIигъу. Мы гъэм фондым и мылъкум 
хэдгъэхъуащ икIи сом мелуан 65-м 
нэдгъэсащ, - жиIащ Мусуковым. 

КъБР-м и Iэтащхьэм къыхигъэщащ 
хьэрычэт Iуэхум техуэ налогыр рес-
публикэм и мылъкум хэлъхьэныгъэ 
зэрыхуэхъур. 

- Республикэм и бюджетыр сом ме-
ларди 6-кIэ нэхъыбэ зэрыхъуам теу-
хуа дэфтэрыр Парламентым едгъэ-
хьащ дыгъуасэ. Худэчых зиIэхэм да-
зэрыдэIэпыкъу мылъкум сом мелуан 
200-кIэ хэдгъэхъуащ. Илъэс кIуам 
диIам нэхърэ ар проценти 142-кIэ нэ-
хъыбэщ. А дэIэпыкъуныгъэр сом 
 мелуани 180-кIэ ежьауэ щытащ, нобэ 
сом мелуан 608-рэ мэхъу, - жиIащ 
Правительствэм и УнафэщIым. 

КъБР-м и Iэтащхьэм зэIущIэм щIэс-
хэм ягу къигъэкIыжащ лышх узыфэр 
зыпкърыт Иванько Димэ хущхъуэ 
 уасэу сом мелуанрэ мин 600-рэ ири-
тыну иджыблагъэ зэрыжиIар:

(КIэухыр 2-нэ нап.)

Псапэ  зыщIэхэм  я
мылъкур  мэбагъуэ

Махуи  6-щ  къэнэжар
ПщIэ зыхуэтщI щIэджыкIакIуэ лъа-

пIэхэ! 2022 гъэм и япэ илъэс ныкъуэм ди 
газетыр зыIэрыхьэну хуейхэм абы 
щытрадзэну пIалъэр дыгъэгъазэм и          
23-м еух.

«Адыгэ псалъэм» тедзэным феу жьэ-
рэкIыну, иужь дыдэ махуэхэм нэвмы-
гъэсыну фыкъыхудоджэ. Ди ныбжьэгъу 
пэжу адэкIи фыкъэнэну, дунеймрэ 
лъэпкъымрэ ехьэлIа Iуэхугъуэ нэхъыщ-
хьэхэм анэдэлъхубзэмкIэ къыдэкI газет 
закъуэмкIэ зыщывгъэгъуэзэным къы-

пыф щэну фыхуеймэ, фигу къыдо-
гъэкIыж «Адыгэ псалъэм» мазихым и 
уасэр:

унэм ныфхуахьынумэ - сом 724-рэ 
кIэпIейкIэ 80-рэ;

фэ езым пощтым къыщеIыфхыжыну-
мэ - сом 660-рэ.

«Адыгэ псалъэм» щытевдзэ хъунущ 
КъБР-м пощт зэпыщIэныгъэхэмкIэ и 
 управленэм и IуэхущIапIэ псоми. 

Ди индексыр П 5894.

Къэбэрдей-Балъкъэрым и 
Iэтащхьэ КIуэкIуэ Казбек ви-
деозэпыщIэныгъэ Iэмалхэр 
къигъэсэбэпу хэтащ Наркоти-
кым пэщIэтынымкIэ къэрал 
комитетым и зэIущIэм. Ар 
иригъэкIуэкIащ УФ-м и къэ-
рал кIуэцI IуэхухэмкIэ ми-
нистр, полицэм и генерал Ко-
локольцев Владимир. 

ЗЭIУЩIЭМ щытепсэлъыхьащ 
наркотикымрэ абы и лIэужьы-
гъуэу щхьэр зыгъэутхъуэхэмрэ 
хабзэм къемызэгъыу зыщэ-
къэзыщэхухэм я Iуэхур къы-
зэпыудынымкIэ екIуэкI лэжьы-
гъэм кърикIуахэм. Министрым 
и псалъэхэм къызэрыхэщам-
кIэ, щIышылэ - жэпуэгъуэ ма-
зэхэм къриубыдэу хабзэхъумэ-
хэм къыщIагъэщащ а Iуэху 
мыщ хьэпэмкIэ ящIэ сатум сом 
 мелуан 400 къызэрыпэ кIуар. 

Къызэхуэсахэр тепсэлъы-
хьащ хабзэм къемызэгъыу зэ-
рагъэкIуэкI наркотикым къит 
хэхъуэм пыщIа Iуэхухэми зэры-
зихъуэжам, банкыр хэмыту 
бжыгъэ активхэмрэ криптова-
лютэ операцэхэмрэ къызэра-
гъэсэбэпым. Мы Iуэхум пэ-
щIэтынымкIэ сэбэп хъунущ 
259-нэ  федеральнэ законыр. 
«ДяпэкIэ уголовнэ законода-
тельствэм зэ хъуэкIыныгъэхэр 
хэлъхьэн  хуейщ наркотикым 
къыпэкIуэ фейдэуэ бжыгъэ 
 актив ящIахэр къэтхьэкъуным 
теухуауэ», - къыхигъэщащ 
 Колокольцевым. 

Нэхъыщхьэу къыхагъэщахэм 
ящыщщ наркологие IэнатIэм и 
лэжьыгъэр егъэфIэкIуэныр. 
Ме дицинэ IуэхущIапIэхэр лабо-
раторэ IэмэпсымэхэмкIэ къы-
зэ рызэрагъэпэщыпхъэр жа-
Iащ, химико-токсикологие къэ-

Наркотикым  зэрыпэщIэтыну
Iэмалхэр  ягъэбелджылы

ху тэ ныгъэхэр щрагъэкIуэкIын 
щIыналъэ референс-центрхэр 
къы зэIухын зэрыхуейри къыха-
гъэщащ. 

Комитетым хэтхэм гулъытэ 
хэха хуащIащ къыдэкIуэтей 

щIэблэр наркотикым демыгъэ-
хьэхыным нэхъ набдзэгуб-
дзаплъэу кIэлъыплъын зэры-
хуейм. «ЩIыналъэ псоми я 
 къалэн нэхъыщхьэр ныб-
жьыщIэхэм я узыншагъэр нар-

котикым щыхъу мэнырщ», - 
жиIащ министрым. 

- Псоми фIыуэ къыдгурыIуэн 
хуейщ, хабзэм къемызэгъыу 
наркотикыр зэрагъэкIуэкIыу 
сыт хуэдиз щIэпхъаджагъэ 

къы щIэдгъэщми, зэрымащIэр. 
ЩIалэгъуалэм наркоманием 
хуиIэ щытыкIэм зегъэ хъуэжын, 
абы зэребэнын гуп сысэ яхэлъ-
хьэн хуейщ, - дыщIигъуащ Ко-
локольцевым. 

Къэбэрдей-Балъкъэрым зи 
ныбжьыр балигъыпIэ нэмы-
сахэм щадэлажьэ центри 156-
рэ итщ, щIалэгъуалэ зэгухьэ-
ныгъэу - 8, волонтёр зэщIэхъе-
еныгъэу - 9, фейдэ къегъэ щIы-
ным пымыщIа организацэу - 1 
(Волонтёр Iуэхум зегъэужьы-
нымкIэ ресурс центр), абы и 
 къудамэу 12 щолажьэ. Апхуэ-
дэуи ди хэгъэгум наркотикым 
пэщIэтынымкIэ, ар зэрамы-
хьэнымкIэ щIыналъэ програм-
мэхэр щыIэщ. 

КъБР-м Наркотикым пэ щIэ-
ты нымкIэ и комиссэм и зэIу-
щIэу дыгъэгъа зэм и 1-м екIуэ-
кIам КIуэкIуэ Казбек ЦIыхухэр 
егъэ джэнымкIэ, щIэныгъэмрэ 
щIа лэгъуа лэм я IуэхухэмкIэ  
министерствэмрэ Граждан 
 жы лагъуэ IуэхущIапIэхэм ядэ-
лэ жьэнымрэ лъэпкъ Iуэху-
хэмкIэ министерствэмрэ къа-
лэн ящи щIащ наркотикым пэ-
щIэ тыным теухуа лэжьыгъэ 
егъэ кIуэ кIы ным щIалэгъуалэ 
нэхъыбэ къыхашэну. 

КЪЭБАРТ Мирэ. 

КъБР-м и Iэтащхьэ КIуэкIуэ Казбек иригъэ-
кIуэкIащ илъэс дызыхуэкIуэм республикэм и бюд-
жетыр зыхуэдэнур щызэпкъраха зэIущIэ.

АБЫ хэтащ КъБР-м и Правительствэм и УнафэщI 
Мусуков Алий, КъБР-м узыншагъэр хъумэнымкIэ и 
министр Къалэбатэ Рустам, КъБР-м егъэджэны-
гъэмкIэ, щIэныгъэмрэ щIалэгъуалэм я IуэхухэмкIэ и 
ми нистр Езауэ Анзор.

Зэхыхьэм къызэрыщыхагъэщамкIэ, КъБР-м и 
 Парламентым япэщIыкIэ къыщыхалъхьар респуб-
ликэм и бюджетыр илъэс къакIуэм сом мелард 46-рэ 
хъууэ зэрыщытынум теухуа проектырт, абы япэ 
 къеджэгъуэуи хэплъакIэт. 2022 гъэм и республикэ 
бюджетым теухуа законым и проекту етIуанэ къе-
джэгъуэу мыгувэу зыхэплъэнум къыхалъытэжащ 
къэрал бюджетым щыщу дызэрыт илъэсым и щэ-
кIуэгъуэ мазэм щIыналъэм къыхущIагъужа мылъку-
ри. Мусуков Алий зэрыжиIамкIэ, илъэс къакIуэм и 
 бюджет зэхалъхьэр сом мелард 52-м щIигъунущ, 
школхэр къызыхуэтыншэу зэгъэпэщыжыным хуэу-
нэтIа къэрал программэу мы зэманым зэхалъхьэм 
ипкъ иткIэ къратыну мылъкур хэмыту. А программэм 
хагъэхьэну я мурадщ илъэситI гъунэгъум курыт школ 
50 республикэм щызэрагъэпэщыжыным ехьэлIа лэ-
жьыгъэхэр.

КIуэкIуэ Казбек къыхигъэщащ хущхъуэ пщIэншэу 
иратыну хуитыныгъэ зиIэхэм ахэр яIэрыгъэхьэныр 
цIыхухэм я дежкIэ мыхьэнэшхуэ зиIэ къалэн нэ-
хъыщхьэхэм зэращыщыр. 2022 гъэм и щIыналъэ 
 бюджетым абы трагъэкIуэдэн папщIэ щаубзыхуа сом 
мелуан 400-м нэмыщI, Къэбэрдей-Балъкъэрым и 
 Iэтащхьэм пщэрылъ зэращищIам ипкъ иткIэ, абы 
 хухахынущ иджыри сом мелуан 200, илъэсым къри-
убыдэуи а мылъкум иджыри сом мелуан 73-рэ 
 халъхьэну я мурадщ.

Бюджетым теухуа законым зэхъуэкIыныгъэхэр 
хэлъхьэным щытепсэлъыхьым я лъым фошыгъуу 
хэлъыр зэпымыууэ къызэрапщытэ IэмэпсымэхэмкIэ 
япэ лIэужьыгъуэм хуэдэ фошыгъу уз зиIэ сабийхэр 
къызэгъэпэщын Iуэхуми хэплъащ. А медицинэ Iэмэ-
псымэхэр сымаджэхэм пщIэншэу етыныр къэрал, 
щIыналъэ бюджетхэм зэрыщымыубзыхуам къы хэ-
кIыу, унафэ къащтащ ахэр республикэ бюджетым 
щыщ мылъкукIэ къыхуащэхуну. Абы текIуэдэну сом 
мелуан 26-м щIигъур илъэс къакIуэм къыщыщIэ-
дзауэ къыщалъытэнущ республикэ бюджетым.

КъБР-м и Iэтащхьэ КIуэкIуэ Казбек КъБР-м и Пар-
ламентым а махуэ дыдэм хуигъэхьащ «Къэбэрдей-
Балъкъэр Республикэм 2022 гъэм, апхуэдэу 2023, 
2024 гъэхэм ятещIыхьа и республикэ бюджетым и 
IуэхукIэ» законым и проектым халъхьэ зыхуэфащэ 
 зэхъуэкIыныгъэхэр.

КъБР-м и Iэтащхьэмрэ
Правительствэмрэ я пресс-IуэхущIапIэ.

КъБР-м и Iэтащхьэ КIуэкIуэ Казбек хэтащ Уры -
сей Федерацэм и Президентым и полномочнэ 
лIыкIуэу Кавказ Ищхъэрэ федеральнэ щIыналъэм 
щыIэ Чайкэ Юрий цIыхухэм ядригъэкIуэкIа зэп-
сэлъэныгъэм. 

ПОЛПРЕДЫМ и хэщIапIэм видеозэпыщIэныгъэ 
 IэмалхэмкIэ псэлъащ Къэбэрдей-Балъкъэрым и 
Дзэлыкъуэ щIыналъэм хыхьэ Сэрмакъ къуажэм 
дэсыр. Ар щIэупщIащ Зольскэ - Совхознэ - Сэрмакъ 
жылэхэр зэпызыщIэ гъуэгур зыхуей щIыхуамы-
гъазэм. 

КъаIэта Iуэхум и жэуапу, КIуэкIуэ Казбек Чайкэ 
Юрий щыгъуазэ ищIащ къуажэдэсым зи гугъу ищIа 
автомобиль зекIуапIэм и зэгъэпэщыжыныр 2022 
гъэм гъуэгуухуэ лэжьыгъэу ирагъэкIуэкIынухэм зэ-
рыхагъэхьар, а Iуэхум хуэгъэзауэ сом мелуан 55-рэ 
къыхуаутIыпщын зэрыхуейм ехьэлIауи къэралым 
з эгурыIуэныгъэ зэрыращIылIар. 

Километри 5,6-рэ зи кIыхьагъ гъуэгур къызыхуэ-
тыншэу зэрагъэпэщыжынущ «ФIагъ лъагэ зиIэ                          
гъуэгу шынагъуэншэхэр» лъэпкъ проектым хыхьэу. 
Авто мобиль зекIуапIэм иращIылIэну лэжьыгъэхэм 
щыщу, къуажэхэм лъэс зекIуапIэщIэхэр щыпхашы-
нущ, автобус къэувыIэпIэхэр къыщагъэщIэрэщIэ-
жынущ, гъуэгу Iуфэ нагъыщэхэр щагъэувынущ. 

НэхъапэIуэкIэ Дзэлыкъуэ районым къыщагъэ-
щIэрэщIэжащ Псынэдахэ - Дзэлыкъуэдэс - Дженал - 
Къармэхьэблэ щIыналъэ мыхьэнэ зиIэ, километр 
11,5-рэ зи кIыхьагъ гъуэгур. 

ЛУЦЭ  СулътIан.

КъБР-м и Iэтащхьэ КIуэкIуэ Казбек видео-
конференц IэмалкIэ хэтащ УФ-м и вице-премьер 
Хуснуллин Марат иригъэкIуэкIа, Правитель-
ствэм щIыналъэм зегъэужьынымкIэ и комис -
сэм и президиумым и зэIущIэм. Къы зэхуэса -  
хэр абы щы тепсэлъыхьащ «Псэу пIэ хэмрэ къалэ 
гъащIэмрэ» лъэпкъ проектыр гъэ зэщIа зэры-
хъум. 

ЗЭIУЩIЭР къыщызэIуихым, Хуснуллин Марат жи-
Iащ 2021 гъэм и кIэм псэупIэ ухуэныгъэхэм зэрыза-
убгъуар, федеральнэ бюджетым абы  хухигъэкIа 
мылъкур мыхьэнэ иIэу къызэрагъэщхьэпэр, къа-
лэшхуэхэм я гъуэгухэр зыхуа гъэувыжа пIалъэм и пэ 
къихуэу зытетыпхъэ  мардэм зэрынагъэсар. Хуснул-
линым къыхигъэщащ ухуэныгъэхэр нэхъ лъапIэ 
зэрыхъур Iуэхур зылъахъэ щхьэусыгъуэхэм я нэ-
хъыщхьэу зэры щытыр. Абыхэм ящыщщ дуней псом 
ахъшэм и уасэм зэрыщыкIэрыхур, лэжьыгъэм ира-
хьэ лIэхэр нэхъ лъапIэ зэрыхъуар, ахэр къыщыщIа-
гъэкI IуэхущIапIэ куэд пандемием и зэранкIэ зэ-
рымылажьэр, узыхуейр зы щIыпIэм ипшу адрейм и 
чэзум нэбгъэсынри тыншу зэрыщымытыр. 

ЗэIущIэм къыщыпсэлъахэщ Правительствэм и 
УнафэщIым и къуэдзэ Чернышенкэ Дмитрий, ухуэ-
ныгъэ Iуэхухэмрэ ЖКХ-мкIэ министр Файзуллин 
Ирек, экономикэ зыужьыныгъэмкIэ министр Галкин 
Сергей, щIыналъэ унафэщIхэр. 

Къэбэрдей-Балъкъэрым дызэрыт илъэсым къри-
убыдэу щатыну я мурадщ псори зэхэту  метр зэб-
гъузэнатIэ 513-м нэс псэупIэ. ЩIы шы лэмрэ щэкIуэ-
гъуэмрэ я зэхуакум псори зэхэту ята псэу пIэхэм 

къызэщIаубыдэ метр зэбгъузэнатIэу 429,6-рэ. Ар 
блэкIа илъэсым еплъытмэ, проценти 105,8-м нос. 
Ухуэныгъэ езыгъэ кIуэкI Iуэху щIапIэхэм унэ 32-рэ 
зэфIагъэуващ. 2022 гъэм ятыну загъэхьэзыр метр 
зэбгъузэнатIэ 530-рэ хъу псэупIэхэр. 

2022 гъэми пащэнущ псэупIэщIэхэм я инфраструк-
турэм зезыгъэужь ухуэныгъэ лэжьыгъэ хэм. Рес-
публикэм и бюджетым щыщу сом мел уан 50-м 
 щIигъу хухагъэкIащ Налшык хыхьэ  Искож хьэблэм и 
гъуэгухэр зэрагъэпэщыжын щIадзэн ипэкIэ 
егъэкIуэкIыпхъэ инженер лэжьыгъэхэм. 

2022 гъэм Налшык къалэ и КъуэкIыпIэ лъэны-
къуэм хыхьэ унэхэр псыкIэ къызэзыгъэпэщыну 
 къудамэхэм зыщрагъэукъуэдииным сом мелуан    
570-рэ хуаутIыпщынущ. Апхуэдэу инфраструктурэм 
зыщIагъакъуэмэ, 2025 гъэм ирихьэлIэу КъуэкIыпIэ 
лъэныкъуэм псэупIэу метр зэбгъузэнатIи 170-м нэ-
сым зыщрагъэукъуэдиифынущ. 

Федеральнэ бюджетым къыхэкIыу дызыхуэ кIуэ 
илъэсым сом мелуани 198-м щIигъу трагъэкIуэдэ-
нущ уней псэупIэхэр щаухуэ Налшык къалэ хыхьэ 
 Белая Речкэ къуажэм щыщ Эркин Сёзен щIыпIэм и 
псы ижыпIэхэм. 

2023 гъэм Мыщхъыдж хьэблэм псы зэрыкIуэну 
 инженер ухуэныгъэхэмрэ псы ижыпIэхэмрэ тра-
гъэкIуэдэну я мурадщ сом мелуани 128-м щIигъу, 
Хьэсэней и щIыбагъым щаухуэ уней псэупIэхэм 
 хуаутIыпщынущ сом мелуан 58-м щIигъу. 

2024 гъэм псыр зэрыкIуэ инженер ухуэныгъэхэм-
рэ псы ижыпIэхэмрэ щIыным щелэжьынущ «Дуб-
ки-07», «Сосрыкъуэ» хьэблэхэм, абы трагъэкIуэдэ-
нущ сом мелуан 95-м нэс. 

Къуажэ пхыдзахэри
зэпащIэу

КъэкIуэну илъэсым и
бюджетым къыщIагъу

КъБР-м и Iэтащхьэ КIуэкIуэ Казбек 
хэтащ УФ-м и Правительствэм 
щIыналъэм зегъэужьынымкIэ и 

комиссэм и президиумым и зэIущIэм

(КIэухыр. ПэщIэдзэр 1-нэ нап.).

- Ар жысIа нэужь, щIалэ цIыкIум и анэр къэп-
салъэри жиIащ сымаджэ хъуам траха теленэтыным 
и сэбэпкIэ, къыхахыну къабжа мылъкур зэрыри-
къуар. Апхуэдэу щыхъуакIэ, си унагъуэм и хэхъуэм 
къыхэкIа мылъкур щIалэ цIыкIум естыну щыжысIа -
кIэ, а ахъшэр «Iуэху гуапэхэм я фондым» нэзгъэкIуэ-
нущ, сабийм и узыншагъэр зэтегъэувэжынымкIэ хуэ-
ныкъуэ хъумэ, Iэрыдгъэхьэн хуэдэу, - жиIащ КIуэкIуэ 
Казбек. 

«Iуэху гуапэхэм я фондым» и кIэлъыплъакIуэ сове-
тым и секретарь Iэхъуэбэч Андзор фондыр къы-
зэрыунэхуам, илэжьхэм тепсэлъыхьащ. 

- 2020 гъэм мэлыжьыхьым къэунэхуащ фондыр. 
Республикэм и Iэтащхьэм гупсысэр къыхилъхьэри, 
хьэрычэт инымрэ курытымрэ хэтхэм я мылъкукIэ 
къызэрагъэпэщащ. ПIалъэ кIэщIым къриубдэу 
 фондым къыхэхъуащ икIи псапэ Iуэхухэм ятригуэ-
шащ сом мелуан 47-рэ. Япэу фондым къихъуа сом 
мелуани 6-р хухэтхауэ щытащ узыфэ зэрыцIалэм 
пэщIэт дохутырхэм: коронавирусым зэрызыщахъу-
мэ фэилъхьэгъуэхэр, нэкIуIулъхьэхэр, Iэлъэхэр 
яхуэт шащ. Узыфэм унэм щIиубыдат цIыху куэд. Сом 
мелуан 16 и уасэ ерыскъыхэкI къэтщэхури, хуэны-
къуэхэм яIэрыдгъэхьащ. Симеон Столпник и члисэм 
екIуалIэхэм сом мелуан дэIэпыкъуныгъэу еттащ, - 
жиIащ абы. 

Iэхъуэбэч Андзор къыхигъэщащ республикэм и 
 Iэтащхьэ КIуэкIуэ Казбек фондым захуигъазэу, хущ-
хъуэ лъапIэ дыдэ кърыращэхун папщIэ мылъку 

зыхузэхуахьэса Нэгъуей Iэдэм цIыкIу и Iуэхум сом 
мелуан 20 зэрыхилъхьар. 

Къэпсэлъам жиIащ фондыр зэрыщыIэ зэманым 
къриубыдэу ахъшэ IэкIэ зэи зэрызэIэпамыхар. Iуэхуу 
ялэжьар банк IуэхутхьэбзэкIэ зэфIагъэкIащ, дэтхэ-
нэми щыхьэт техъуэ дэфтэрхэр, чекхэр щIыгъущ. 
Апхуэдэуи къыхигъэщащ фондым мылъку хэзылъ-
хьа хьэрычэтыщIэхэм я цIэхэр къамыгъэлъагъуэмэ 
нэхъ къызэращтар, сыту жыпIэмэ, ар псапэ Iуэхущ. 

- Фондым Iуэху хъарзынэхэр зэфIигъэкIащ. Иджы-
ри ди мурадщ зыхуэдгъэувыжа къалэнхэм дытету, 
хуэныкъуэхэм зэрыхъукIэ защIэдгъакъуэу дыщыIэ-
ну, - жиIащ абы. 

ХьэрычэтыщIэ-псапащIэхэм фIыщIэ яхуищIащ 
КIуэкIуэ Казбек. Зэчэнджэщу, зыгъэпIейтейхэмкIэ 
зэдэгуашэу зэдэлэжьэнуи зэригуапэр жиIащ. 

КъБР-м и Iэтащхьэм я цIэ къриIуащ республикэм 
щыIэ волонтёр ныбжьыщIэхэми: 

- ФIыщIэ яхузощI гудзакъэ зиIэ, псапэ зыщIэ щIа-
лэгъуалэм. Абыхэм хуэныкъуэхэм ахъшэкIэ зыщIа-
гъакъуэркъым, атIэ хэкIыпIэрэ Iэмалу щыIэхэр 
 къагъуэт, гупсысэу зрагъасэ. Ди волонтёр ныбжьы-
щIэхэрщ къыхэзылъхьар иджыблагъэ ежьа «Хъуэп-
сапIэхэм я псей» Iуэхур.

КIуэкIуэ Казбек «Iуэху гуапэхэм я фондым» хэтхэм 
яжриIащ зэIущIэ нэужьым, цIыкIухэм я хъуэпса-
пIэхэр зратха письмо зэпэщимэхэм щыщ псейм 
къыфIахрэ, ИлъэсыщIэ къэблагъэм сабий ягъэгу-
фIэмэ зэригуапэр. 

ГУГЪУЭТ  Заремэ. 

Псапэ  зыщIэхэм  я  мылъкур  мэбагъуэ

ЛэжьапIэншэхэм ехьэлIа 
къэрал политикэр

КъБР-м и Iэтащхьэ КIуэкIуэ Казбек  къипщытащ «Щэнха-
бзэ IуэхущIапIэхэр» щIыналъэ проектым хыхьэу, Ныбжьы-
щIэ театрыр къызыхуэтыншэу зэгъэпэ щыжыным теухуауэ 
2020 гъэм ирагъэжьа лэжьыгъэхэр зэрекIуэкIыр.

ЛЭЖЬЫГЪЭХЭР щызэфIагъэкIын хуей уэ яубзыхуа пIа-
лъэм и пэ иту йокIуэкI - ар ятынущ 2022 гъэм шыщхьэуIу 
мазэм - Къэ бэрдей-Балъкъэрым и къэралыгъуэр илъэси 100 
зэрырикъур щагъэлъэпIэнум ирихьэлIэу. 

Ухуэныгъэм нэхъапэм иIа зэфIэкIым хэпщIыкIыу хигъэхъуэ-
нущ проектыщIэм - абы и фIыгъэкIэ унэм Iуэхугъуэ куэд ща-
лэжьынущ. Иджы абы НыбжьыщIэ теат рым теплъэгъуэхэр 
щигъэувурэ сабийхэм я махуэшхуэхэр, художественнэ выстав-
кэхэр, зэхуэс щIэщыгъуэхэр щригъэкIуэкI хъунущ. 

Театрым хыхьэ пэшхэм я кIуэцIыр зэ рагъэпэщыжащ, и лъа-
бжьэ дыдэм щы Iэхэри хыхьэу. Инженер коммуникацэхэр, 
псыжапIэхэр зэрахъуэкIащ, унэр зэрагъэ хуэбэну Iэмэпсы-
мэхэр щIрагъэшэну къапэщылъщ. УхуакIуэхэм щхьэгъубжэ 
псори зэрахъуэкIащ. Залым иджырей Iэмэ псы мэхэр щагъэу-
вынущ, зэхыхьэш хуэхэр къы щызэрагъэпэщын папщIэ. 

Республикэм и Iэтащхьэм и унафэкIэ, НыбжьыщIэ театрым 
и унэм нэхъапэм иIа теплъэр яхъуэжынукъым, атIэ Къэбэр-
дей-Балъкъэрым и сабий, ныбжьыщIэ творчествэм и центр 
хъунущ. 

ТЕКIУЖЬ Заретэ.

НыбжьыщIэ театрыр 
ирагъэфIакIуэ

Лэскэн районым хыхьэ Ар-
гудан  къуажэм и щIыналъэм 
хьэщхьэрыIуэ уз зыпкъ рыт 
псэущхьэ щыIэу наIуэ 
къызэращIам къыхэкIыу, «Ве-
теринарием и IуэхукIэ» 1993 
гъэм накъыгъэм и 14-м къа-
щта Федеральнэ закон 
№4977-1-м, «ХьэщхьэрыIуэ 
узым зе мы гъэубгъунымкIэ, 
абы и къежьапIэр гъэкIуэ-
дынымкIэ, карантин щыгъэу-
вынымкIэ, щыIухыжынымкIэ, 
нэ гъуэщI мардэ пыухыкIахэм-
кIэ ветеринар хабзэхэр къэ-
щтэным теухуауэ» УФ-м Мэ-
къумэш хозяйствэмкIэ и ми-
нистерствэм 2020 гъэм 
щэкIуэгъуэм и 25-м къыди-
гъэкIа унафэ №705-м япкъ 
иткIэ икIи Къэбэрдей-Балъ-
къэр Республикэм Ветерина-
риемкIэ и управ лением и 
унафэщIым 2021 гъэм дыгъэ-
гъазэм и 8-м къигъэхьа тхы-
гъэ №38-02-06-1509-м тету, 
хьэщхьэрыIуэ узыр гъэ-
кIуэдын мурадкIэ:

1. Лэскэн щIыналъэм хыхьэ 
Аргудан къуажэм и Лесная 
уэрамым тет унэ-лъапсэ 
 №12-м хьэщхьэрыIуэ узым и 
къежьапIэр зэрыщыIэр къэ-
гъэлъэгъуэн.

2. Унафэм и япэ Iыхьэм 
къыщыгъэлъэгъуа лъапсэм 
мардэ пыухыкIахэр (каран-
тин) щыгъэувын, илъаб-
жьэкIэ къакIуэ Iуэхугъуэхэр 
ягъэзэ щIэ нымкIэ хуитыныгъэ 
ямыIэу:

узыр зыхуэлъэ псэущхьэхэм 
емы Iэзэну;

хьэщхьэрыIуэ узыр къыщы-
хъеяуэ къалъыта лъапсэм, 
абы щыпсэухэм къищынэ-
мыщIауэ, нэгъуэщI цIыхухэр 
ямыгъэкIуэну, Урысей Феде-
рацэм и ветеринар къэрал Iэ-
натIэм и Iуэху щIапIэхэм я 
IэщIагъэлIхэр, апхуэдэуи 
узым и къежьапIэр гъэ кIуэ-
дыныр зи къалэнхэр хэмыту;

узыр зыхуэлъэ псэущхьэ-
хэр, нэхъапэкIэ, махуи 179-м 
къриубыдэу, хьэщ хьэрыIуэ 
узым зэрыпэщIэт вакцинэр 
зыхалъхьахэр хэмыту, псэу-

щхьэхэр щаукI щIыпIэхэм 
яшэну;

узыр зыхуэлъэ псэущхьэхэр 
а щIы пIэм ирашурэ нэгъуэщI 
щIыпIэ я шэну;

псэущхьэ лIахэм я фэр тра-
хыну;

узэщIакIуэ хъуну лIэужьы-
гъуэхэм хагъэхьахэм ящыщу 
узыр зыхуэлъэ псэущхьэхэм 
ещэкIуэну.

3. ХьэщхьэрыIуэ узыр къы-
щежьам и гъунапкъэм и хъу-
реягъкIэ къегъэ щIы лIа метр 
500-м пэIэщIэ защIыну гъэу-
вын.

4. Мардэ пыухыкIахэр (ка-
рантин) къэщ тэн мы унафэм 
и ещанэ Iыхьэм къыщыгъэ-
лъэгъуа къуажэм Iуэхугъуэ 
щхьэхуэхэр щемыгъэ кIуэ кIы-
ным теухуауэ:

узыр зыхуэлъэ псэущхьэхэм 
егъэ щIылIа жармыкIэ, сату, 
нэгъуэщI Iуэху гъуэхэр къы-
зэра мыгъэпэщыну;

узыр зыхуэлъэ псэущхьэ 
Iэлхэр зоопаркым яшэн па-
пщIэ къамыубыдыну.

5. Мы унафэм и 2-нэ, 4-нэ 
Iыхьэхэм къыщыгъэлъэгъуа 
Iуэхугъуэхэм хуа гъэува мардэ 
пыухыкIахэр (карантин) щыIэ-
нущ, Къэбэрдей-Балъкъэр 
Рес публикэм и Iэтащхьэм 
ахэр Iухыжы ным теухуа унафэ 
къыдигъэкIыху.

6. Къэбэрдей-Балъкъэр 
Рес публикэм Ветеринарием-
кIэ и управленэм хуэгъэувын 
хьэщхьэрыIуэ узыр гъэ-
кIуэдыным хуэгъэзауэ зэфIэ-
гъэкIыпхъэхэр Лэскэн муни-
ципальнэ щIы налъэм и 
щIыпIэ администрацэм щIы-
гъуу зэхилъхьэу игъэзэщIэну.

7. Мы унафэм къару егъуэт 
абы Iэ щыщIадза махуэм ще-
гъэжьауэ.

Къэбэрдей-Балъкъэр 
Республикэм и 
Iэтащхьэ           

КIУЭКIУЭ  Казбек
Налшык къалэ
2022 гъэм дыгъэгъазэм и 10
№179-РГ

Лэскэн щIыналъэм хыхьэ Аргудан къуажэм щыщ Iыхьэм 
хьэщхьэрыIуэ узымкIэ мардэ пыухыкIа (карантин) 

щыгъэувыным теухуауэ

Къэбэрдей-Балъкъэр
Республикэм и Iэтащхьэм и

Унафэ

Къэбэрдей-Балъкъэрым щыпсэухэр лэ-
жьапIэ IэнатIэкIэ къызэгъэпэщыным хуэу-
нэтIа къэрал политикэр гъэзэщIа зэрыхъум 
щы тепсэлъыхьащ КъБР-м и Парламентым 
ЛэжьыгъэмкIэ, социальнэ политикэмрэ узын-
шагъэр хъумэнымкIэ и комитетым и зэIущIэ 
зыуб гъуам. 

Абы и лэжьыгъэм хэтащ КъБР-м и Парламен-
тым и УнафэщIым и къуэдзэхэу Жанатаев 
Сэлимрэ Къардэн Муратрэ, КъБР-м и Парла-
ментымрэ суд IэнатIэхэмрэ я деж КъБР-м и Iэта-
щхьэмрэ Правительствэмрэ я лIыкIуэу щыIэ 
ДыщэкI Мадинэ, КъБР-м лэжьыгъэмрэ 
 со  ци аль нэ дэIэпыкъуныгъэмкIэ и министр Аса-
нов Алим, комитетым хэтхэр, ЦIыхубэр лэ-
жьыгъэкIэ къызэгъэпэщынымрэ социальнэу 
хъумэн ымкIэ республикэ центрым и къудамэу 
щIыналъэхэм щыIэхэм я унафэщIхэр, КъБР-м и 
Парламентым щыIэ ЩIалэгъуалэ палатэм хэт-
хэр. 

КъБР-м и Парламентым ЛэжьыгъэмкIэ, со-
циальнэ политикэмрэ узыншагъэр хъумэным-
кIэ и комитетым и унафэщI Къэжэр Хъусен 
зэIущIэр къыщызэIуихым къыхигъэщащ цIы ху-
бэр лэжьыгъэкIэ къызэгъэпэщыныр экономи-
кэм и нэхъ Iуэху гугъухэм ящыщу зэры щытыр. 
Коронавирус узыфэ зызыубгъум кърикIуа дэ-
къузэныгъэ Iэмалхэм щытыкIэр нэхъри ире-
гъэкIакIуэ. 

- Илъэс блэкIам еплъытмэ, лэжьапIэншэхэм я 
Iуэхур нэхъыфI хъуащ, абы къыдэкIуэу иджыри 
Iуэхугъуэ зыбжанэ зэфIэгъэкIыпхъэщ. Нобэ 
фыкъыхудоджэ а унэтIыныгъэм ехьэлIауэ къыт-
пэщылъ къалэнхэр зэпкърытхыну, - къыхигъэ-
щащ Къэжэр Хъусен. 

КъБР-м Лэжьыгъэмрэ социальнэ дэIэпыкъу-
ныгъэмкIэ и министерствэм иригъэкIуэкI Iуэху-
гъуэхэм теухуауэ доклад нэхъыщхьэм къеджа 
Асанов Алим къыхигъэщащ 2020 гъэм и 
мэлыжьыхьым и 1-м къыщыщIэдзауэ коронави-
рус узыфэм зызэриубгъум къыхэкIыу лэжьа-
пIэншэу зезыгъэтхахэм я бжыгъэр псынщIэу нэ-
хъыбэ зэрыхъуар. 

Илъэсым и пэщIэдзэм ирихьэлIэу цIыхухэр 
лэжьыгъэкIэ къызэгъэпэщынымкIэ IэнатIэхэм 
зыщезыгъэтхахэм я бжыгъэр мин 74,2-р хъууэ 
щытащ. 2020 гъэм и пэщIэдзэм елъытауэ ар 
хуэдипщIкIэ хэхъуащ. Къэпсэлъам зэрыжи-
IамкIэ, дызэрыт илъэсым щытыкIэр зэпIэзэрыт 
хуэмурэ щохъуж. 

2021 гъэм и мазэ 11-м къриубыдэу лэжьапIэ 
къа лъыхъуэу лэжьыгъэкIэ къызэгъэпэщыным-
кIэ IэнатIэхэм къекIуэлIащ цIыху мин 34-м 
нэблагъэ – ар илъэс блэкIам нэхърэ процент 35-
кIэ нэхъ  мащIэщ. ЩIышылэ - щэкIуэгъуэ лъэ-
хъэнэм лэжьапIэншэу къалъытащ цIыху мин 
18,7-рэ. Ар 2020 гъэм и апхуэдэ дыдэ пIалъэм 
еплъытмэ, хуэдиплIкIэ нэхъ мащIэщ. Мы гъэм и 
щэкIуэ гъуэм и кIэм ирихьэлIэу лэжьапIэншэу 
зрагъэтхащ цIыху мин 12-м щIигъум. Абы 
къызэригъэ лъа гъуэмкIэ, зы IэнатIэм цIыхуиплI 
поплъэ. Илъэс  блэкIам а бжыгъэр 17-м нэбла-
гъэу щытащ. 

Асановыр къытеувыIащ «КъБР-м щыпсэухэр 
лэжьапIэкIэ къызэгъэпэщынымкIэ дэIэпы-
къуэгъу хъун» къэрал программэм хыхьэу ягъэ-

защIэхэм. 2021 гъэм и щIышылэ - щэкIуэгъуэ 
мазэхэм цIыхухэр лэжьапIэкIэ къызэ гъэпэ щы-
нымкIэ IэнатIэм лэжьыгъэ къа хуи гъуэ тащ цIыху 
мини 4,5-м. Ар лэжьапIэ къэзылъыхъуэу за-
къыхуэзыгъэзахэм я процент 15,4-рэ мэхъу. 

ЛэжьапIэ къэзылъыхъуэхэмрэ IуэхущIа-
пIэхэм рэ зэрызэпащIэ Iэмал нэхъыщхьэу щы Iэр 
вакансиехэм я ярмаркэхэмрэ щрагъаджэ 
IэнатIэхэм рэщ. 2021 гъэм и япэ мазэ 11-м 
цIыхухэр лэжьапIэкIэ къызэгъэпэщынымкIэ Iэ-
натIэхэм апхуэдэ ярмаркэу 17 ирагъэ кIуэкIащ. 
Абы хэтащ лэжьапIэншэ е лэжьапIэ къэзылъы-
хъуэ цIыху 300-м щIигъу. 

«Демографие» лъэпкъ проектым хыхьэ 
«ЛэжьапIэ къэгъуэтынымкIэ цIыхухэм ядэ-
Iэпыкъун» къэрал проектым ипкъ иткIэ 2021 
гъэм къыщыщIэдзауэ цIыху щхьэхуэхэм я 
щIэныгъэр щыхагъэхъуэн Iэмалхэр къыхуа-
гъуэт. Ап хуэдэхэщ, лэжьапIэ къэзылъыхъуэхэу 
IэнатIэм къекIуэлIахэр, илъэс 50-м щIигъуа хэр, 
пенсэ кIуэгъуэм нэблэгъахэр, сабий кIэлъыплъу 
унэм щIэс цIыхубзхэр е лэжьыгъэ IуэхукIэ Iэна-
тIэ хэхам емыпхауэ, ауэ лэжьыгъэм пэрыувэжы-
ну хущIэкъухэу школым мы кIуа сабий зиIэхэр. 

ЕджэнымкIэ тхыгъэхэр ирагъэхь «Работа в 
России» хъыбарегъащIэ-аналитикэ системэм-
кIэ. 2021 гъэм и дыгъэгъазэм ирихьэлIэу а Iэма-
лымкIэ я щIэныгъэм хагъэхъуащ е нэгъуэщI Iэ-
натIэм хуеджащ цIыху 542-рэ. 

Министерствэм и лэжьыгъэр зыхуэунэтIа 
Iуэхугъуэхэм ящыщщ я узыншагъэм щыщIэны-
гъэ зиIэ цIыхухэм ядэлэжьэныр. Ахэр лэжьа-
пIэкIэ къызэгъэпэщыныр мыхьэнэшхуэ зиIэщ. 
КъБР-м щыIэ Пенсэ фондым къызэритамкIэ, 
2021 гъэм и накъыгъэм и 1-м ирихьэлIэу рес-
публикэм щопсэу лэжьэфыну Iэмал зиIэ ны-
къуэдыкъуэ 30700-рэ, абыхэм ящыщу 6205-р Iэ-
натIэ Iутщ. Мы илъэсым и щэкIуэгъуэм ири-
хьэлIэу хуэфэщэн лэжьапIэ къыхуагъуэтыну 
цIыхухэр лэжьыгъэкIэ къызэгъэпэщынымкIэ Iэ-
натIэм зыкъыхуагъэзащ ныкъуэдыкъуэу  906-м, 
абыхэм ящыщу 863-р лэжьапIэншэу къа-
лъытащ. 

2021 гъэм нэгъуэщI щIыналъэм лэжьапIэ 
къы щыхуэгъуэтыным ехьэлIауэ цIыхуищэм 
нэблагъэм Iуэхутхьэбзэр къагъэсэбэпащ, нэ-
гъабэ ап хуэдэхэр зэрыхъуар 15-щ. 

ЗэIущIэр зытеухуам нэхъ зэпкърыхауэ теп-
сэлъыхьащ Налшык къалэм, Прохладнэ, Iуащ-
хьэмахуэ щIыналъэхэм щыIэ ЛэжьыгъэкIэ къы-
зэгъэпэщынымрэ социальнэ дэIэпыкъуны-
гъэмкIэ республикэ центрым и къудамэхэм я 
унафэщIхэу Ерыжокъуэ Тимур, Иокерс Ната-
лье, Мирзоев Замрат сымэ. 

КъыдэкIуэу зэIущIэм хэтахэр къытеувыIащ 
республикэм щIэупщIэ нэхъ зыщиIэ IэщIа-
гъэхэм, зи узыншагъэм щыщIэныгъэ иIэхэр 
лэжьапIэкIэ къызэгъэпэщынымкIэ щыIэ вакан-
сиехэм, лэжьапIэ къалъыхъуэу цIыхухэр нэ-
гъуэщI щIыналъэхэм щIэкIуэм, нэгъуэщI 
щытыкIэхэми. 

Я Iуэху еплъыкIэхэмкIэ зэдэгуэша нэужь зэIу-
щIэм и лэжьыгъэм хэтахэм чэнджэщ зыб-
жанэхэр зэхагъэуващ, ахэр зыхуэгъэза Iэна-
тIэхэм папщIэ. 

КъБР-м и Парламентым и
пресс-IуэхущIапIэ.

ЦIыхугъэр, напэр, пэжыр япэ изы-
гъэщу, ахэр зи гъуазэу, гъащIэ джэ-
лэсу дунейм тет цIыхур щIыналъэм, 
лъэпкъым, унагъуэм нэхъыжьыфIу 
уиIэныр фIыгъуэшхуэщ. «Нэхъыжь 
теIущIыкIыпIэщ», - жеIэ адыгэ пса-
лъэжьым. Апхуэдэ унэтIакIуэу, ущи-
якIуэу Мэкъуауэхэ я лъэпкъым яIэщ 
Мухьэмэд Iэмырбий и къуэр. Аращ зи 
тхьэмадэ унагъуэм щызекIуэ адыгэ 
хабзэм и къежьапIэр, лъэпкъ нэ мы-
сым и хъумакIуэр, абы илъ акъылым 
и купщIэр, пщIэм и лъагапIэр. Куэд 
зылъэгъуа, куэд зыщIэ а нэхъы жьы-
фIым и ныбжьыр мы махуэхэм илъэс 
80 ирокъу. 

МЭКЪУАУЭ Iэмырбий Аруан щIына-
лъэм хыхьэ Псыгуэнсу адыгэ къуажэм 
1941 гъэм дыгъэгъазэм и 18-м къыщалъ-
хуащ. Ар къыщыхъуащ лъэпкъ хабзэрэ 
нэмысрэ, пщIэрэ гулъытэрэ зэрылъ 
 унагъуэ дахэм. Жьэгум и хъу макIуэ 
Мухьэмэд гъащIэщIэр гурэ псэ кIэ 
къэзыщтахэм ящыщащ. Ар жылэм 
щызэхыхьа хозяйствэм япэщIыкIэ учёт-
чикыу, иужькIэ губгъуэ бригадэм я 
 пашэу илъэс куэдкIэ щылэжьащ. Уна-
гъуэри колхоз лэжьыгъэри зэдихьащ 
Мухьэмэд и щхьэгъусэ Сурэтхъани (ар 
Семэнхэ япхъут). А лъэхъэнэм зэры-
хабзэрати, бын яIэ-ямыIэм емылъы-
тауэ, бзылъхугъэ цIыкIухэри губгъуэм 
щылажьэрт, къалэн я пщэ дэлъу. Сурэт-
хъани, адрей къуажэдэс цIыхубзхэм 
куэдым хуэдэу, пщIакIуэ, нартыхудэч 
кIуэрт, сабийхэр зэрыкIэры щIауэ. Быну-
нагъуэшхуэ хъуат ахэр:  къуихрэ зыпхъу-
рэ зэдагъуэтат. Адэ-анэми, зэшхэу 
 СулътIан, Мурадин, Хьэсэн, Володя, 
Iэмырбий, Мухьэмэтбий (ар  Хэку за-
уэшхуэм иужькIэ къалъхуащ) гъэфIэну 
яIэт сабий курыт пщащэ дахэ Мариер. 
«Драхьеймэ гъущIэу, кърахьэхмэ 
щIытэу» япIа а хъыджэбз за къуэрат 
 унагъуэм нэкурэ напIэу яIэр. Зэщхьэ-
гъусэхэр гугъу ехьми, зэгу ры Iуэрэ зэ-
дэIуэжу псэурт, я бын цIыкIухэм хуаIэ 
гурыфIыгъуэхэм я псэхэр игъэнэ хуу, 
езыхэм яку дэлъ зэхущытыкIэмрэ зэ-
хэщIыкIымрэ ягухэр игъэхуабэу. 

Совет цIыхубэм я мамыр гъащIэр 
къызэтрикъутащ 1941 гъэм къэхъея 
 Хэку зауэшхуэм. Псыгуэнсудэс куэдым 
хуэдэу, Мухьэмэд езым и лъэIукIэ 
 фронтым кIуащ, щалъхуа и хэкур бийм 
щихъумэну. Ар щызэуащ Тэн Iус Ростов 
щIыналъэм, иужькIэ Курск деж ще-
кIуэкIа зэзауэ гуащIэхэми лIыгъэ щIа -
пIэ щихуащ, 68-нэ фочауэ полкым хэту. 
А лъыгъажэхэм хэту Мухьэмэд мызэ-
мытIэу уIэгъэ хьэлъэ хъуащ икIи зэман 
кIыхькIэ уIэгъэщым щIэлъащ, иужькIи 
фронтми Iухьэжащ. Хэку зауэшхуэр 
иухыу щалъхуа щIыналъэм къэзыгъэ-
зэжа зауэлI хахуэм и Iэпкълъэпкъым 
иджыри мыгъуща уIэгъэхэр, удынхэр 
 телът. АтIэми абы и бгъэгум щылы -          
дырт «Кавказыр зэрахъумам папщIэ», 
«Х ахуагъэм папщIэ» медалхэр. ИужькIэ 
абы къратащ «Германием дызэрыте-
кIуам папщIэ», Хэку зауэ орденым и 
2-нэ нагъыщэр, нэгъуэщIхэри. Му-
хьэмэд къыхуагъэфэщат къэрал дамы-
гъэу 8.

- Ди адэр псэзэпылъхьэпIэ зауэ Iэна-
тIэм IутыхукIэ, унагъуэри, жьэгугъэри, 
бынри зыхуей дыхуигъэзащ ди анэм, 
колхоз губгъуэм зэрыщылажьэм хуэдэу. 
Зэкъым-тIэукъым ар гужьеигъуэ зэри-
хуар, нэмыцэхэр ди къуажэм къыщы-
дыхьа, абыхэм я кхъухьлъатэхэр ди 
уафэгум щита лъэхъэнэхэм, - и сабии-
гъуэр зыхиубыда илъэс бзаджэхэм топ-
сэлъыхь Iэмырбий. - Бынунагъуэш хуэм-
рэ лэжьыгъэмрэ зэдэпхьыну мытынш-
ми, ди анэр апхуэдизу къыдэгугъуу 
 дыкъигъэхъурти, зауэ нэужьым уна-
гъуэхэм я къабзагъэр, зэIузэпэщыны-
гъэр къэпщытэныр зи къалэн комиссэ 
щхьэхуэм дэ дыхилъытауэ щытащ 
 къуажэм нэхъ къабзэу, зэщIэкъуауэ дэс 
унагъуэхэм. Ди анэр дэн-бзэнми 
хуэIэкIуэлъакIуэти, унэм дызэрыдэсыни 
школым дызэрыкIуэн щыгъыни езым 
тхуидырт екIуу. Зэхьэзэхуэ щытыкIэу 
ира гъэкIуэкIа а къэпщытэныгъэм япэ 
увыпIэр къыщытлъагъэсат абы щыгъуэ.

Гугъуехьхэм зыпыIуамыдзу, гъащIэм 
къапигъэтIылъ лъэпощхьэпохэм пэ-
лъэщыфу къагъэтэджащ быныр зэщ-
хьэгъусэхэм. Я сабиигъуэм зыхэта зауэ 
бэлыхьхэмрэ я нэгу щIэкIа гузэвэ-
гъуэхэмрэ я гур ирамыудауэ, цIыхур 

Нэхъыжь  Iумахуэ
Мэкъуауэ  Iэмырбий

фIы уэ ялъагъуу лъэ быдэкIэ гъащIэм 
хэуващ зэрыбыниблри. Адэ-анэм яху зэ-
фIэкIащ абыхэм ящыщ дэтхэнэми зэ-
рыпсэун щIэныгъэрэ IэщIагъэрэ ира-
гъэгъуэтын, нэхъыщхьэращи, къызы-
хэкIа лъэпкъым, нэхъыжьхэм яхуэфа-
щэ щIэблэу ягъэсэн. Быным я фIыгъуэ 
куэд хэмыплъэу, 1969 гъэм дунейм ехы-
жащ Мухьэмэд, зауэм гугъу зэры-
щехьар къыщIэкIуэжри. Сурэтхъан и 
щхьэгъусэм кIэлъыпсэужащ зэманкIэ. 
И ныбжьыр илъэси 100-м щIигъуауэ, ар 
дунейм ехыжащ 2006 гъэм. Анагъэ и 
лъэныкъуэкIэ абы хулъэкIа псори гулъы-
тэншэ ищIакъым къэралым. Быниблым 
я анэ гумащIэм, абыхэм я щIэблэм я 
анэшхуэ IэфIым къратауэ щытащ «Ана-
гъэм и щIыхь» медалым и 1-нэ, 2-нэ, 
3-нэ нагъыщэхэр. 

Зи сабиигъуэр Хэку зауэшхуэм и 
илъэсхэм, абы и ужь ита лъэхъэнэ 
хьэлъэм хиубыдахэм яхэтащ Му хьэ-
мэдрэ Сурэтхъанрэ я бын нэхъыщIэхэм 
ящыщ Iэмырбий. Апхуэдэу хъуами, 
 гугъуехьхэмрэ щыщIэныгъэмрэ къы-
щIэтэджа щIалэм гъащIэм хуиIэ гукъы-
дэжыр фIэмыкIуэду, еджэным хуэжы-
джэру, щIэныгъэм хуеIэу балигъыпIэ 
иуващ. Къуажэ курыт школ нэужьым 
абы ехъулIэныгъэкIэ къиухащ Налшык 
дэт Технологие техникумыр икIи пща -
фIэ нэхъыщхьэу лэжьэн щыщIидзащ 
Анзорей дэт шхапIэм. Зи зэфIэкIым, 
бгъэдэлъ щIэныгъэм хэзыгъэхъуэну 
щIэхъуэпс IэщIагъэлI ныбжьыщIэр лъэ-
пощхьэпоуншэу щIэтIысхьащ Плехано-
вым и цIэр зэрихьэу Москва цIыхубэ хо-
зяйствэмкIэ институтым. ИлъэситхукIэ 
абы щеджэри, диплом плъыжьыр и 
Iэрылъхьэу, инженер-технолог IэщIа-
гъэр зригъэгъуэтащ абы. А зэманым 
зэрыхабзэти, еджапIэ нэхъыщхьэ къэ-
зыух IэщIагъэлI ныбжьыщIэхэр пIа-
лъэкIэ ягъакIуэрт апхуэдэ лэжьакIуэ 
 нэхъ хуэныкъуэу къалъытэ щIына-
лъэхэм. Абы тету Мэкъуауэ Iэмырбии 
лэжьапIэ IэнатIэ хуэхъуащ Ямало-Не-
нецкэ автоном округым и къалащхьэ 
Салехард. Абы дэт шхапIэм и пщафIэ 
нэхъыжьу, иужькIэ «Платон» рестора-
ным производствэмкIэ и унафэщIу зэ-
манкIэ щылэжьащ.

- СыздагъэкIуа щIыналъэр жыжьэми, 
сызыпэрыт IэнатIэм сехъулIэу, си Iуэху 
дэкIыу сылажьэрт. Апхуэдэу щытми, си 
псэр ди щIыпIэмкIэ къеIэу, си адэ-
анэмрэ къыздалъхуахэмрэ си гум сыт 
щыгъуи илъу сыщыIащ Салехард, - игу 
къегъэкIыж а лъэхъэнэр Iэмырбий. - Ди 
адэр сымаджэ хьэлъэ хъуауэ зэрызэ-
хэсхыу, си лъэр абы щызыубыдыжын 
дунейм теттэкъым - махуэл дэзмыгъэ-
кIыу сыкъэкIуэжауэ щытащ. ИкIи сы-
щIегъуэжакъым: щалъхуа щIыналъэм-
рэ къэзылъхуа адэ-анэмрэ нэхърэ нэхъ 
лъапIэ иIэкъым цIыхум. Аращ гъащIэм 
хэт адрей Iуэхугъуэ псоми я лъабжьэр, я 
къежьапIэр.

Апхуэдэу хэкупсэ нэсу зи гъащIэр зыхь 
Iэмырбий и зэфIэкI, и гуащIэ куэд 
 ирихьэлIащ къэралым и ерыскъыпхъэ 
промышленностым, потребкоопера-
цэм, шхапIэ IэнатIэм заужьыным. 
Дзыхь къыхуащI дэтхэнэ къалэнри 
 ныкъусаныгъэншэу игъэзащIэу, и пщэ-
рылъхэмкIэ жэуаплыныгъэ лъагэ зы-
хищIэу лэжьыгъэм сыт щыгъуи пэры-
тащ Мэкъуауэ Iэмырбий. Ар щытащ 
шхапIэ зэмылIэужьыгъуэхэм, ресторан-
хэм я пашэу, пщафIэ нэхъыжьу, произ-
водствэм и унафэщIу. И лэжьыгъэ хьэ-
лэлым папщIэ къыхуагъэфэщащ къэ-
рал дамыгъэхэр, щIыхь, фIыщIэ 
 тхылъ хэр. Апхуэдэхэщ «СССР-м и пот-
ребкооперацэм и отличник», «Гуа-
щIэдэкI хьэлэлым папщIэ» медалхэр, 
КПСС-м, ВЛКСМ-м я Комитет Нэ-
хъыщхьэхэм, СССР-м и Министрхэм я 

Советым, ВЦСПС-м я зэхуэдэ Унафэ - 
кIэ яубзыхуауэ щыта «Илъэситхум и 
лэжьакIуэ пашэ», «Лэжьыгъэм и вете-
ран» дамыгъэ лъапIэхэр, нэгъуэщIхэри.

А псоми къадэкIуэу Iэмырбий хуэ-
жыджэращ, мы зэманми хуэнабдзэгуб-
дзаплъэщ ди щIыналъэм щекIуэкI 
жылагъуэ гъащIэм. Iуэхугъуэ зэмылIэу-
жьыгъуэхэм ятеухуа и гупсысэхэр 
 къыщиIуатэ и тхыгъэ купщIафIэхэр ди 
республикэм къыщыдэкI газетхэм щIэх-
щIэхыурэ къытохуэ, адыгэ радиоми 
 къет.

Iэмырбий и лэжьыгъэ хьэлэлым ущы-
тепсэлъыхькIэ, Iэмал имыIэу къиIуэн 
 хуейщ абы щхьэгъусэ пэжу иIа Ленэ           
(ар Жыгунхэ япхъут) и цIэр. Старэ 
Шэрэдж дэт курыт школыр ехъулIэны-
гъэкIэ къиуха нэужь, пщащэр щIэтIыс-
хьащ Налшык дэт технологие техни-
кумым. Еджэныр фIы дыдэу зэфIи-
гъэкIри, пщафIэ-технолог хъуа ныбжьы-
щIэм щалъхуа къуажэм игъэзэжащ, 
жылэм дэт шхапIэми лэжьэн щыщIи-
дзащ. А IуэхущIапIэм производствэм -
кIэ и унафэщIу а лъэхъэнэм щыла -
жьэрт Мэкъуауэ Iэмырбий. Зи гуакIуа-
гъэм удимыхьэхынкIэ Iэмал имыIэ 
бзылъхугъэ нэмысыфIэм и нэ фIыцIэ 
дахитIым къащIих нурым итхьэкъуащ а 
щIалэщIэм и гур зэ IуплъэгъуэкIэ. Куэд 
дэмыкIыу абыхэм гу зэхуащIащ икIи 
адыгэ хабзэрэ нэмысрэ зи лъабжьэ, 
 зэгурыIуэрэ зэдэIуэжрэ щытепщэ уна-
гъуэ дахэ яухуащ.

Щхьэгъусэр насып зэхэкIыпIэщ. Абы-
кIэ Тхьэр къыхуэупсауэ жыпIэ хъунут 
Мэкъуауэхэ. ГъащIэ дахэ, насыпыфIэ 
къызэдагъэщIащ Iэмырбийрэ Ленэрэ. 
Илъэс 40-м щIигъукIэ ахэр щызэдэ-
лэжьащ Старэ Шэрэдж дэт шхапIэм. 
ЦIыху хэтыкIэ дахэрэ Iуэху зехьэкIэ 
екIурэ зиIэ абыхэм я IэщIагъэр гурэ 
псэкIэ къызэрыхахар белджылыт. Ар-
уан щIыпIэм, республикэм махуэшхуэ 
хэхахэр щагъэлъапIэмэ, абыхэм екIуу 
зыхуагъэхьэзырырт Iэмырбийрэ Ле-
нэрэ, ерыскъы гуакIуэхэм, адыгэ шхын 
IэфIхэм я гъэлъэгъуэныгъэ хьэлэмэт-
хэр къызэрагъэпэщу. Зыпэрыт IэнатIэм 
хуаIэ апхуэдэ жэуаплыныгъэм, яхэлъ 
пэжагъымрэ цIыху хэтыкIэмрэ щхьэкIэ 
къуажэдэсхэм пщIэрэ нэмысрэ къы-
хуащIырт абыхэм. Iэмырбий хуэдэу, Ле-
ни мызэ-мытIэу къыхуагъэфэщащ къэ-
рал дамыгъэ лъапIэхэр, щIыхь тхылъ 
зэмылIэужьыгъуэхэр. 

Зэщхьэгъусэхэр унагъуэ Iуэхуми бын 
пIынми тэрэзу пэлъэщащ. Адыгэ хаб-
зэмрэ нэмысымрэ щIапIыкIащ абыхэм 
къащIэхъуа я бынитIыр: Анжелэрэ 

Мухьэмэдрэ. Гъэсэныгъэ екIу зэры-
халъхьам къыдэкIуэу, адэ-анэм быным 
ирагъэгъуэтащ езыхэр зыщIэхъуэпс 
IэщIагъэхэмкIэ щIэныгъэ нэхъыщхьэ. 
Анжелэ КъБКъУ-м и медицинэ факуль-
тетым фIы дыдэу щеджащ. ИужькIэ 
Санкт-Петербург кIуэри, и щIэныгъэм 
щыхигъэхъуащ, абы ординатурэр 
 ехъулIэныгъэкIэ къыщиухащ. Мы зэ-
маным Анжелэ Санкт-Петербург и 
 поликлиникэхэм языхэзым и уна фэ-
щIым и къуэдзэу мэлажьэ. Ар уна гъуэщ, 
щхьэгъусэрэ бынитIрэ иIэщ. Iэмырбий-
рэ Ленэрэ я къуэ Мухьэмэд (и цIэр 
адэшхуэм и фэеплъу фIащащ) Къэбэр-
дей-Балъкъэр къэрал мэкъумэш уни-
верситетыр ехъулIэныгъэкIэ къиухащ. 
Иджыпсту ар «Кровля-центр» ухуакIуэ 
IуэхущIапIэм и унафэщIщ, щхьэгъусэрэ 
бынищрэ иIэщ. 

Зэдэлъхузэшыпхъум я нэгум щIэкIащ 
я адэ-анэм яку дэлъа пщIэр, нэмысыр. 
Абыхэм зэрыжаIэмкIэ, къахуэщIэжыр-
къым я макъ Iэтауэ ахэр зэпсэлъауэ е 
зыр адрейм хузэгуэпауэ, зыхуигъэгу-
сауэ. Илъэс 43-кIэ апхуэдэу дахэу къэ-
гъуэгурыкIуа а унагъуэм гуауэшхуэ 
 къатехъуащ 2012 гъэм и бжьыхьэм. Уз 
хьэлъэм куэдрэ пэщIэта нэужь, Ленэ 
 дунейм ехыжащ. Iыхьлыхэм ящхьэ-
щыкIащ унэгуащэ IэкIуэлъакIуэр, щхьэ-
гъусэ пэжыр, анэ гумащIэр, анэшхуэ 
IэфIыр.

- Ди адэ-анэр жэуаплыныгъэшхуэ 
 зыхащIэу пэрытащ я IэнатIэм. Апхуэдэу 
хьэлэлу лэжьами, унагъуэ Iуэхур, быныр 
зэи Iэпэдэгъэлэл дащIакъым абыхэм. 
Бынхэм ди мызакъуэу, къытщIэхъуэ 
щIэблэми гулъытэшхуэ хуащIырт ди 
 нэхъыжьыфIхэм. Псом хуэдэжтэкъым 
зи ахърэтыр нэху хъун ди анэр: ар егъэ-
леяуэ анэшхуэ IэфIт, псалъэ гуапэхэр 
зибэ бзылъхугъэ Iэщабэ-Iущабэт. Ап-
хуэдэущ ар къуэрылъху-пхъурылъхухэм 
ягу къызэринэжар. Ди анэр яхуэгуапэт и 
благъэхэми Iыхьлыхэми, апхуэдизкIэ ар 
псэ къабзэ-гу къабзэти. Мамэ зэры-
щымыIэжыр хуабжьу къытехьэлъат ди 
адэм, ноби аращ… Зи щIэлъэныкъуэр 
гуэхуауэ къэзылъытэ абы мамэ и фэ-
еплъу итхащ усэ куэд, макъамэ зы-
щIилъхьэжахэри яхэту. Куэдрэ гу лъы-
дотэ абыхэм ящыщ гуэрхэр дзапэ уэрэ-
ду къришу… - жеIэ Анжелэ. - Тхьэм и 
фIы щIэкIэ къытщхьэщыт ди адэр адэу 
щыIэм ялейщ. Ар гурэ псэкIэ ди гъу-
нэгъущ, сыткIи дызэхещIыкI, дапщэщи 
чэнджэщэгъу Iущ, щIэгъэкъуэн лъэщ 
къытхуохъу. Тхьэшхуэм долъэIу узыншэу 
иджыри куэдрэ тхуигъэпсэуну.

Мэкъуауэхэ нобэ къащIохъуэ я нэ-
хъыжь щыпкъэхэм яхуэфэщэн щIэблэ 
дахэ. Унагъуэм я тхьэмадэр, адэ гу 
 щабэр, адэшхуэ IэфIыр я щапхъэщ, я 
гъуэгугъэлъагъуэщ бынми, абыхэм 
 къащIэхъуэхэми. Гъуэгуанэ купщIафIэ 
къэзыкIуа, къэралми республикэми 
яхуэщхьэпэн Iуэхугъуэхэр зэфIихыу, 
зыпэрыт IэнатIэм щыпашэу гъащIэр 
езыхьэкIа IэщIагъэлIым, и хъуэпса-
пIэхэм ящыщ куэд быным ядэзылъэ-
гъуа Мэкъуауэ Iэмырбий дэри до -
хъуэхъу нобэ игъэлъапIэ илъэс 80 
 юбилеймкIэ. Унагъуэ жьэгум и хъума-
кIуэ нэхъыжьыфIыр узыншэу куэдрэ 
псэуну, и къуэрылъху-пхъурылъхухэу 
На сып-Нур, Iэмырбий, Аслъэнбий, Ли-
лие, Рианнэ сымэ я насып бэрэ хэп-
лъэну ди гуапэщ. ФIыгъуэм я нэхъыщ-
хьэхэм ящыщ зэгурыIуэныгъэр зэрылъ 
унагъуэм, Мэкъуауэ Iэмырбий хуэдэ зи 
унэтIакIуэм, шэч хэмылъу, къихъуэнущ 
къызыхэкIа лъэпкъ уардэм хуэфащэ 
щIэблэхэри - гъэсэныгъэ дахэ, щэн екIу, 
зэхэщIыкI куу зыбгъэдэлъхэр. АбыкIэ 
щапхъэ нэсщ ахэр зи жьауэ щIэт дадэ 
Iумахуэр.

ЖЫЛАСЭ  Маритэ.

Шыгъушэ лъэп-
къым гуауэшхуэ 
къыт щIэ Iуащ. 2021 
гъэм дыгъэгъазэм и 
6-м дунейм ехыжащ 
ди нэхъыжьыфI, лэ-
жьыгъэ абрагъуэ Хэ-
куми лъэпкъми хуэ-
зыщIа, «Шыгъушэ» 
лъэпкъ зэгухьэны-
гъэм и тхьэмадэ Хьэ-
бил Мулид и къуэр. 

ХЬЭБИЛ 1943 гъэм 
Жанхъуэтекъуэ къуа-
жэм къыщалъхуащ. И 
сабиигъуэр зэман 
хьэлъэм хиубыдами, 
щIалэ цIыкIур гуры-
хуэу, жану къэтэджащ. Курыт еджапIэ нэужьым ар 
щIэтIысхьащ Налшык дэт кооператив техникумым. 
Бухгалтер IэщIагъэр иIэу ар ехъулIэныгъэкIэ къиухри, 
«Эльбрус» райопом лэжьэн щыщIидзащ. Егугъуу, 
жэуаплыныгъэ хэлъу зэрылажьэм гу лъатэри, Хьэ - 
бил бухгалтеру ирагъэблэгъащ «Эльбрусский» сов-
хозым. ЩIэныгъэ нэхъыбэ зригъэгъуэтыным хуэ-
пабгъэ щIалэ акъылыфIэр Орджоникидзе дэт мэкъу-
мэш институтым 1965 гъэм щIэтIысхьащ. Ар Шыгъу-
шэм «фIы» защIэкIэ къиухащ икIи институтым 
егъэ джакIуэу къагъэнэжащ, абы егъэщIылIа аспи-
рантурэми и щIэныгъэм щыхигъэхъуащ. ЩIэныгъэ 
куу  зыгъуэта Хьэбил институтым зыкъомрэ щылэжьа 
нэужь Налшык къигъэзэжри, джэд фабрикэм бухгал-
тер нэхъыщхьэу кIуащ. ИужькIэ ар щылэжьащ 
«Щхьэлыкъуэ», «Налшык» совхозхэм, республикэм и 
«Мэкъумэш техникэ» объединенэм, еджапIэ нэ-
хъыщхьэм ирагъэблагъэурэ щIэблэм лекцэ къа-
хуеджэрт. Зи лэжьыгъэм фIыуэ хэзыщIыкI Хьэбил 
 къолъэIури, Къэбэрдей-Балъкъэр къэрал мэкъумэш 
академием ирагъэблэгъащ. 

Сыт хуэдэ лэжьыгъэ IэнатIэ Iутами, и гумрэ и псэмрэ 
етауэ, жэуаплыныгъэр зыхищIэу щытащ Шыгъушэм. 
Хьэл-щэн дахэ хэлът, и лэжьэгъухэр фIыуэ илъагъурт, 
хуей хъумэ, ядэIэпыкъурт, студентхэм щIэныгъэшхуэ 
ябгъэдилъхьэрт. Уи сэбэп цIыхум екIмэ, гъащIэм 
щхьэпэ узэрыщыхъур уэ зыхэпщIэж мэ, а гурыфIы-
гъуэм узэщIещтэри, абы къуит тегуш хуэныгъэм уи 
акъылыр еунэтI, Iэпкълъэпкъым хэлъ лъынтхуэ псори 
къызэщIоушэри, Хэкум, лъэпкъым я зыужьыныгъэм 
нэхъыбэ зэрыхэплъхьэным ухуо ла жьэ. Мис апхуэдэу 
псэуащ Шыгъушэ Хьэбил. 

КъБР-м и Правительствэм и унафэкIэ Къэбэрдей-
Балъкъэр мэкъумэш академием 2003 гъэм къы-
щызэIуахащ бухгалтерхэм я щIэныгъэм щыхагъахъуэ 
центр. А лэжьыгъэшхуэри и пщэм къыдалъхьащ зи 
IэщIагъэм фIыуэ хэзыщIыкI Хьэбил, методикэ цент-
рым и унафэщIи ящIащ. 

И Iэзагъэр къалъытэри, Шыгъушэм «Урысейм 
щIыхь зиIэ и бухгалтер» медалыр къыхуагъэфэщащ. 
Апхуэдэуи щытхъу тхылъу къратам и бжыгъэр куэ-
дыкIейщ. Хьэбил еш имыщIэу гъащIэм щыпэрытащ. 
Хэкури, лъэпкъри, щIэблэри къыфIэIуэхуу лэжьащ. 
Зигури зи псэри къабзэ цIыхум Алыхьри доIэпыкъу. 
Хьэбилрэ и щхьэгъусэ Хьэлимэтрэ я къуищри, абыхэм 
къатепщIыкIыжа цIыкIухэри, езым хуэдэу, хэкупсэу 
ягъэсащ. Ахэри зыпэрыт IэнатIэхэм щыпашэхэщ. 

Къэралым, жылагъуэм къыхуащI гулъытэм и за-
къуэтэкъым Хьэбил и пщIэр зыIэтыр, атIэ Шыгъушэхэ 
зэрыгушхуэ лъэпкъылI нэст ар. Псори нэхъри зэ-
кIэришхэн щхьэкIэ, лъэпкъ зэхуэс ищIыну, щIыпIэ 
куэдым щикъухьа Шыгъушэхэ зэрыщIэу, зы унафэм 
щIэту, я щIэблэр фIым хуагъасэу зэтриублэну куэд 
щIауэ и хъуэпсапIэт Хьэбил. Апхуэдэ Iуэху иным 
щыпыхьэм чэнджэщэгъу ищIащ и нэхъыжьхэри, щIа-
лэ нэхъ лъэрызехьэхэри, цIыхубзхэри. 

Хьэбил хузэфIэкIащ Шыгъушэхэ къахэкIауэ Ады-
гейм, Къээбэрдей-Балъкъэрым, Къэрэшей-Шэрджэ-
сым щыпсэухэр зэхуишэсын, Тыркум щыпсэу Шыгъу-
шэхэм запищIэн. 2008 гъэм лъэпкъыр зэхуэарэ зыуэ 
«Шыгъушэ» лъэпкъ зэгухьэныгъэм и тхьэмадэу хаха-
уэ щытащ ар, нобэр къыздэсми а пщIэр игъэпэжу 
лэжьащ, IуэхуфI куэди Шыгъушэхэ къахилъхьащ. 

И гъащIэм уриплъэжмэ, Хьэбил хэкуми, бынми, 
лъэпкъми яхуилэжьар мащIэкъым. Аращ абы и фэ-
еплъ нэхур мыкIуэдыжын зыщIынури. Ди нэхъы-
жьыфIым иужь къинахэм абы илэжьа IуэхугъуэфI -
хэм пызыщэфын Тхьэм дищI, дэ дызэрыхуэарэзым 
хуэдэу лъэужь дахэ къэзыгъэна Шыгъушэ Хьэбил 
Алыхьыр арэзы къыхухъу. ЖэнэткIэ Алыхьым игъэгу-
фIэ! 

Шыгъушэ  лъэпкъым  къыбгъэдэкIыу.

Филологие щIэныгъэхэм я кандидат, КъБКъУ-м 
и СГИ-м и доцент, УФ-м и ТхакIуэхэм я союзым         
хэт Абазэ Албэч и жэрдэмкIэ, КъБР-м и Зэхуэхьэ-
сакIуэхэм (коллекционерхэм) я зэгухьэныгъэмрэ 
«Урысейм и пощт» IуэхущIапIэм Къэбэрдей-Балъ-
къэрым щиIэ  къудамэмрэ (УФПС) зэгъусэу къы-
дагъэкIащ адыгэ узэщIакIуэ, СССР-м и ТхакIуэхэм 
я союзым и Къэбэрдей-Балъкъэр къудамэм и япэ 
унафэ -щIу щыта Нало Жансэхъу Мырзэбэч и къ-
уэм и цIэкIэ пощт карточкэ. 

«ПОЩТ карточкэ» хъужыр письмоулъэм дэмылъу 
зэрахьэ, тхыгъэхэр зэIухауэ зэрызэIэпахщ. Хэти 
ицIыху «открыткэ»-хэр пощт карточкэхэм я зы лIэу-
жьыгъуэу аращ. Хабзэ хъуауэ, пощт Iэмэпсымэхэри 
къагъэщхьэпэ тхыдэм, щэнхабзэм, гъуазджэм, 
цIыхубэ гъащIэм щыцIэрыIуэхэр ягу къагъэкIыжын 
папщIэ. 

Нало Жансэхъу и цIэкIэ карточкэ къыдагъэкIы -
ным щхьэусыгъуэ хуэхъуар узэщIакIуэр къызэралъ-
хурэ илъэси 115-рэ зэрырикъурщ. КъинэмыщIауэ, 
илъэс 90 мэхъу Жансэхъу Къэбэрдей- Балъкъэрым и 
усакIуэхэмрэ тхакIуэхэмрэ я япэ дыдэ зэIущIэ зэ ры-
ригъэкIуэкIрэ. 

Гу лъытапхъэщ зи гугъу тщIы Iуэхугъуэр тхыдэ 
 лъэхъэнэ гугъум хиубыда, лажьэ ямыIэу Къэбэр -

дей-Балъкъэрым щагъэкIуэда цIыхухэм я зым и 
пщIэр къаIэтыжын мурадкIэ япэу ягъэзащIэ лэжьы-
гъэу зэрыщытым. 

Нало Жансэхъу и цIэр зезыхьэ пощт карточкэр 
2021 гъэм дыгъэгъазэм и 11-м сыхьэти 10-м Налшык 
и Пощт IуэхущIапIэ нэхъыщхьэм и щIыхьэпIэм 
 щаутIыпщащ «Къэбэрдей-Балъкъэрым и щIыхь» 
мыхъурыр трагъауэкIэ. Лэжьыгъэр зэфIэзыгъэкIар 
КъБР-м и ЗыхуэхьэсакIуэхэм я зэгухьэныгъэм и 
 президент Грищенкэ Сергейрэ карточкэр къыдэгъэ-
кIынымкIэ жэуап зыхьа Тхьэкъуахъуэ Iэуесрэщ. 

Нало Жансэхъу и гъащIэмрэ и лэжьыгъэмрэ куэд 
щIауэ ядж КъБКъУ-м и Социально-гуманитар ин-
ститутым и студентхэм. Ар хеубыдэ «Къэбэрдей-
шэрджэс литературэм и тхыдэр», «Къэбэрдей-Шэр-
джэс драматургиер», «Къэбэрдей-шэрджэс лите-
ратурэм и критикэ» унэтIыныгъэхэм. 

Зи гугъу тщIы пощт карточкэр щаутIыпща зэIу-
щIэм хэтащ КъБКъУ-м и щIэныгъэ библиотекэм и лэ-
жьакIуэ нэхъыжь Къэмбэчокъуэ Альбинэрэ СГИ-м        
и студентхэу Ерыджокъуэ Азидэ (3-нэ курс), Щома-
хуэ Алёнэ (4-нэ курс), Ефэнды Регинэ (4-нэ курс). 
НыбжьыщIэхэр абы къыщеджащ Нало Жансэхъу и 
 критикэ лэжьыгъэхэм щыщ пычыгъуэхэм. 

ЧЭРИМ Марианнэ. 

Дыгъэгъазэм и 18,
щэбэт

Iэпхъуэшапхъуэм и дунейпсо 
махуэщ. ООН-м и Ассамблее Нэ-
хъыщхьэм 1990 гъэм дыгъэ гъа-
зэм и 18-м унафэ къищтащ Iэп-
хъуэшэпхъуэн хуейуэ къызы ху дэ-
кIа дэтхэнэ зы лэжьакIуэми абы и 
унагъуэм исхэми я хуитыныгъэ -
хэр хъумэным, абыхэм къащхьэ-
щыжыным теухуа унафэм.

Урысейм къэрал кIуэцI Iуэху-
хэмкIэ и органхэм езыхэм я шы-
нагъуэншагъэмкIэ и къудамэхэм 
я махуэщ

Урысейм и ЗАГС IуэхущIапIэ-
хэм я лэжьакIуэхэм я махуэщ

Хьэрыпыбзэм и махуэщ
1930 гъэм къалъхуащ медицинэ 

щIэныгъэхэм я доктор, КъБКъУ-м 
и профессор Жамборэ Хьэсэн-
бий.

1931 гъэм къалъхуащ медицинэ 
щIэныгъэхэм я доктор, КъБКъУ-м 
и профессору щыта Къущхьэбий 
Виктор.

1939 гъэм къалъхуащ КъБР-м и 
цIыхубэ сурэтыщI, Урысейм Ху-
дожествэхэмкIэ и академием, 
 Испанием и сурэтыщIхэм я ака-
демием, ЩIДАА-м я академик  
КIыщ Мухьэдин.

1940 гъэм къалъхуащ политик, 
жылагъуэ лэжьакIуэ, физико-ма-
тематикэ щIэныгъэхэм я доктор, 
профессор, РАЕН-м и академик, 
УФ-мрэ КъБР-мрэ щIэныгъэмкIэ 
щIыхь зиIэ я лэжьакIуэ, КъБР-м и 
Къэрал саугъэтым и лауреат Фед-
ченкэ Людмилэ.

1958 гъэм къалъхуащ Экономи-
кэ щIэныгъэхэм я кандидат, «Лин-
кор» дунейпсо компанием и гене-
ральнэ унафэщIым и къуэдзэ 
Щоджэн Iэуес.

Лъэужь дахэ къэзыгъэна 
Шыгъушэ Хьэбил

Пощт  дамыгъэхэм  тхыдэр  яхъумэ

Зыгъэхьэзырар
ЖЬЭКIЭМЫХЪУ Маринэщ.

Дахэу  ябз  дахэу  ядыжыркъым.
Лъэпкъ Iущыгъэ:

1984 гъэм къалъхуащ журна-
лист, егъэджакIуэ Щоджэн Му-
рат.

Дунейм и щытыкIэнур
«pogoda.yandex.ru» сайтым зэ-

ритымкIэ, Налшык уфауэ щы щы-
тынущ. Хуабэр махуэм градуси 7 - 
9, жэщым градуси 4 - 5 щыхъу-
нущ.

Дыгъэгъазэм и 19,
тхьэмахуэ

ХуэмыщIауэ псэухэм защIэ-
гъэкъуэным и дунейпсо махуэщ

Урысей Федерацэм Шына-
гъуэншагъэмкIэ и Къэрал 
 Къулыкъум и дзэ тIасхъэщIэх Iэ-
натIэм и лэжьакIуэхэм я махуэщ. 
1918 гъэм ЦIыхубэ комиссархэм я 
советым унафэ къыдигъэкIащ 
Дзэ Плъыжьым и къудамэ хэхахэр 
(дзэ тIасхъэщIэх гупхэр) къызэ-
гъэпэщыным теухуауэ.

1827 гъэм къалъхуащ Польшэм 
щыщ революционер, адыгэхэм я 
псэукIэр, я хабзэхэр зыджу щыта 
Лапинский Теофил.

1906 гъэм къалъхуащ Къэбэр-
дей-Балъкъэрым щыщ, адмирал, 
Ищхъэрэ, Балтие флотхэм я ко-
мандующэу щыта Головко Арсе-
ний. 

1935 гъэм къалъхуащ филоло-
гие щIэныгъэхэм я доктор, 
Горькэм и цIэр зезыхьэ Дунейпсо 
литературнэ институтым и про-
фессор Алий Аллэ.

1939 гъэм къалъхуащ футбо-
лист Iэзэу щыта, СССР-ми 
 РСФСР-ми я чемпион, КъБР-м 
физкультурэмрэ спортымкIэ 
щIыхь зиIэ и лэжьакIуэ Iэпщэ 
Александр.

Дунейм и щытыкIэнур

pogoda.yandex.ru» сайтым зэри-
тымкIэ, Налшык уфауэ щыщыты-
нущ, пIалъэ-пIалъэкIэрэ уэшх 
къы щешхынущ. Хуабэр махуэм 
градуси 2 - 4, жэщым градус 1 - 2 
щыхъунущ.

Дыгъэгъазэм и 20,
блыщхьэ

ЦIыхухэм я зэкъуэтыныгъэм и 
дунейпсо махуэщ

УФ-м Къэралым шынагъуэн-
шагъэ къыщызэгъэпэщыным-
кIэ и органхэм я лэжьакIуэхэм я 
махуэщ

Армением, Белоруссием, 
Къыр гъызым къэрал, лъэпкъ 
шынагъуэншагъэмкIэ я орган-
хэм я лэжьакIуэхэм я махуэщ

1760 гъэм къалъхуащ адыгэпщ, 
урысеидзэм полковникыу къу-
лыкъу щызыщIа ХьэтIохъущо-
къуэ Исмэхьил-Бей.

1944 гъэм къалъхуащ КъБР-м 
щIыхь зиIэ и журналист, публи-
цист, «Кабардино-Балкарская 
прав да» газетым и редактор нэ-
хъыщхьэм и къуэдзэу илъэс 
 куэдкIэ лэжьа ГъуаплъащIэ Зау-
дин.

1952 гъэм къалъхуащ тхакIуэ, 
журналист, «Iуащхьэмахуэ» жур-
налым жэуап зыхь и секретару 
щыта ХьэIупщы МуIэед.

Дунейм и щытыкIэнур
pogoda.yandex.ru» сайтым зэри-

тымкIэ, Налшык уфауэ щыщыты-
нущ. Хуабэр махуэм градуси 7 - 8, 
жэщым градуси 3 - 4 щыхъунущ.



№151 (24.277) 2021  ГЪЭМ  ДЫГЪЭГЪАЗЭМ  И  1810
Уэрэдымрэ  абы  и  хъыбарымрэ

Хуарзэпэ  зауэми
Лабэжьыр  къегъагъ…

Къамыхутарэ ямытхарэ щыIэж-
къым жыпIэным нэсу Урыс-Кавказ 
 зауэр къызыхэкIамрэ абы адыгэхэм 
къахуихьа тхьэмыщкIагъэмрэ щIэны-
гъэ лэжьыгъэ куэд дыдэ иращIылIащ. 
Зы лъэныкъуэкIэ уеплъмэ, ар пэжщ - 
зэгуэр екIуэкIа зауэм иужькIэ лъэп-
къым щыщ куэдым Хэкур зэрабгынам 
фIэкIа, къэхъугъэ блэкIам хэщIы-
кIышхуэ хузиIэр закъуэтIакъуэххэт. 
Нобэ щхьэусыгъуэми кърикIуами ды-
щыгъуазэщ. Апхуэдэу щыт пэтми, абы 
и щэху псор иджыри къыщIэгъэща 
хъуакъым. ГурыIуэгъуэщ, дылъэ мы-
Iэсыну щыIэныгъэм хэкIуэдэжари 
 мащIэкъым. Апхуэдэщ лъэпкъ щIэ-
ныгъэкIэ дызэджэр. Ар зэгъэуIу жы-
ным мыхьэнэшхуэ иIэт: зыщыщымрэ 
къызэхэкIамкIэ адыгэ цIыхум и щIэ-
жыр къиIэтынут, щIэблэри и кIуэцI 
иплъэжу пщэдейрей махуэхэм зэры-
хэпсэукIын Iэмалхэр къригъэлъы-
хъуэнут.

БЭЛЫХЬЛЭЖЬАЕМ и жьауэм адыгэр 
щыщIэхуа лъэхъэнэм къыдежьащ нэ-
хъыжьхэм куэдрэ жаIэу зэхэпхыну «Уи 
фызрэ уишрэ уи нэпс иумыгъэлъагъу» 
псэлъафэр. Къалэщхьэгуэжьу зыщы-
гугъ цIыхухъур къэгухэныр, игу кIуэдауэ 
зыгуэрым илъагъуныр щыгъэтауэ, къы-
зэрыгуэкIыу зыхригъэщIэныр щIэпхъа-
джагъэу къалъытэрт - лъэхъэнэр псэ-
зэпылъхьэпIэт, уи щхьи си щхьи жамы-
Iэу жьэгумрэ лъэпкъымрэ ипэ щрагъэщ 
зэман бзаджэт. Тхьэм зыми и нэгу щи-
мыгъэкIыж апхуэдэ гуIэгъуэ, ауэ и 
 къуэрылъхур гущэкъу уэрэдкIэ къигъэ-
даIуэу гущэ къуапэр зыIыгъын хуей на-
нэхэми я бгыр щыщIакъуза илъэс уае 
защIэт джаур зауэжьыр.

КъызэрыгуэкI Iуэхугъуэхэм щегъэ-
жьауэ гушыIэкIэ гъэнщIауэ къежьэ 
уэрэд хэр пIалъэ кIэщIкIэ зэры-Адыгэ 
Хэкуу зэлъащIысу щытамэ, зауэм лIы-
гъэ щызыгъэлъэгъуамрэ къумалыгъэ 
щы зезыхьамрэ меданкIэ лъэпкъым хэ-
Iуэрт, уэрэдрэ хъыбаркIэ е уахътыншэ 
ящIырт, е я напэтехыр «мыр къэхъункIэ 
Iэмал иIэкъым» жыхуиIэр къикIыу зэ-
хэзыхым ущиегъэIуу бгъэдалъхьэрт. 
Нэпсыр къэзыутIыпщыр гукIэ зыхэп-
щIэращ. Сыт хуэдэ щытыкIэри щхьэкIэ 
зы зыгъэзахуэ щэнхабзэм ирагъэувэрт 
зэуапIэм Iухьэр - къэхъункIэ Iэмал зи-
мыIэм джакIуэ зыхуищIу дэшэсыкIар 
хуэсакъыпэрт. ЛIыгъэ зезыхьам и щхьэр 
зауэм хилъхьами, бийм и щIыбыр ири-
мыгъэлъагъуу хэкIуэдамэ, зи кIуэ цIы-
кIыщIэр мафIэм кърисыкI анэр къы-
техьэрти къафэрт, щхьэгъусэм лэгъунэ 
бжэщхьэIум щынафэ щиубгъурт, быныр 
щIалэмэ, бгырыпхым пылъ мывэупцIэм 
зы пыщIэ къыхигъахъуэрт, быныр пща-
щэмэ - унагъуэ зэрихьэну фащэм хуар-
зэпэ тхыпхъэр хилъхьэрт, зипкъ къикIар 
зэрышэхьидыр къригъэлъагъуэу.

ХьэщIэщхэм я бжэр сыт щыгъуи зэIу-
хат, ар щызэхуащI къэхъуртэкъым. Щы-
мыIэж быным Iэщэ гъэтIылъыж щы-
хуащIрат гущIэм щызэтрихьа гуауэм 
 зыкъыщрагъэутIыпщыр, ямыIэж щIа-
лэхэм нэпс щыхущIагъэкIыр. Куэдым 
зэхахащ «жьакIэпэ нэпст» псалъэр. Мы 
жыIэгъуэр хьэщIэщращ къызыщIэкIа-
ри, ар зытрагъэIукIари джаур зауэжьым 
зыIэщIилъхьа щIалэхэм хуауса уэрэд-
хэрт, нэхъ пыухыкIауэ жыпIэмэ - лIыбэ 
гъыбзэхэрат. Абыхэм ящыщщ Хуарзэпэ 
зауэм траусыхьа уэрэдыр.

Хуарзэпэ зауэм и уэрэдыр лIыхъужь 
уэрэд нэхъ лъэщ дыдэхэм язщ. Щхьэ-
хуитыныгъэм, псэемыблэжыныгъэм я 
даущыр къызыщIэIукI мы гъыбзэм 
гузы хэщIэу къыуитыр ин дыдэщ. Адрей 
лIыхъужь уэрэдхэм къащхьэщыкIыу, 
Хуар зэпэ зауэм теухуа уэрэдыр куэдрэ 
тра дзэну и насып къихьакъым. 1924 
гъэм къыдэкIауэ щыта «Псалъэ» зи 
фIэщыгъэ адыгэ журналым, тхыбзэр 
иджыри латин зэрыбым щит лъэхъэнэм, 
зэ къытехуащ, иужькIэ Щам къы щы-
дэкIыу щыта «Адыгэ усэнэхэр» журна-
лым лъэпкъ узэщIакIуэ цIэрыIуэ Бэто-
къуэ Хьэрун 1941 гъэм къытрыригъэ-
дзащ. Со ветхэм хэгъэгум бжьыпэр ща-
убыда нэужь, уэрэдым игъэлъапIэр 
пщы-уэркъхэращ, зи гугъу ищIри лъэп-
къы шхуэм зэрыпэщIэтаращ, жаIэурэ 
уэрэдыр лъэп къым IэщIагъэужьыхэу 
 хуежьащ.

Ауэ яхуэгъэкIуэдакъым. ЛIыжьхэр зэ-
хуэсамэ, я нэпсыр къежэхыу жаIэу щы-
тащ. Нанэхэм пщэфIапIэм лIыбэ мэжа-
джэ и цIэу щыуэ зэтес щIакхъуэ зэте-
упIэщIыкIыр хьэщIэщым къагъэхьа 
 нэ ужь, лIыжьхэм къагурыIуэрт къазэ-
релъэIуари, зым кIыхьу ежьур къыхи-
дзэрти, уэрэдыр ирашажьэрт. Бадзэ 
 лъатэми зэхэпхыну, уэрэдым жылэ псор 
дэумэзэхыу щытащ. Лъэпкъ къэс я кIуэ-
дахэр ящIэжырти, я лъэпкъыцIэмкIэ 
уэрэдым еджэу щытащ. Ди нанэжьыр, 

псалъэм папщIэ, Бабыгухэ я щIалэхэм я 
гъыбзэкIэ еджэрт пшыналъэм. Даурхэ         
я гъыбзэкIи, Алъхъэсхэ я гъыбзэкIи, 
Щоджэнхэ я гъыбзэкIи еджэхэр щыIэт. 
ХьэщIэщым хьэщIэшхуэ кърихьэлIауэ 
щыжаIэкIэ, гъыбзэм лIыбэ пшыналъэ-
кIэ еджэрт. Ауэ псори зытеухуар Хуар-
зэпэ щекIуэкIа зауэ гуащIэм хэта щIа-
лэхэрт.

Хуарзэпэ зауэр XIX лIэщIыгъуэм 
адыгэхэм пащтыхьым и дзэм иращIы -
лIа зауэхэм ящыщу нэхъ гуащIэ ды-
дэрщ. Щхьэхуэ-щхьэхуэу, лIакъуэ-лIа-
къуэкIэ зэхашэу щыта зауэхэм хуэмыдэу, 
мыбы куэдрэ зыхуагъэхьэзыращ, зэры-
лъэпкъыуи хэтащ, акъыл зэхэдзэкIэ, 
 къару зэхэлъхьэкIэ бийми пэщIэуват. А 
зауэм зэкъуигъэуват убыххэри, шап-
сыгъ хэри, бжьэдыгъухэри, абэзэхэхэри, 
беслъэнейхэри, къэбэрдейхэри. Я щхьэ 
халъхьэми, къимыкIуэтыну Iуагъэ зэда-
щIыгъат. Зауэр щекIуэкIар Хуарзэ псы-
хъуэрщ, е ар Лабэ щыхэлъэдэжым 
дежщ. Ар хуозэ Урыс-Кавказ зауэм и 
лъэхъэнэм Къуажэубэ адыгэ жылэр 
здэщысам, нобэ абдеж Воздвиженскэ 
къэзакъ станицэр щысщ.

Адыгэхэр Хуарзэпсыр Лабэ щы хэ-
лъэдэж щIыпIэм километритI хуэдизкIэ 
пэмыжыжьэу мэзым щызэхуэсащ. ТIас-
хъэщIэххэм хъыбар къатауэ адыгэ хэм 
куэд щIауэ ящIэрт абдеж инэрал 
плъыжь кIэ зэджа Засс зэрыблэкIынур. 
Щхьэж и бэракъыр иIыгъыу, дзэ гупыш-
хуэурэ зэхэщхьэхукIауэ зэхэт адыгэ -
дзэр пащтыхьыдзэм къащыпыкъуэ-
кIым, хъыбарыр къэзыIуэтэжхэм зэры-
жаIэмкIэ, псышхуитI къиуарэ зэхэлъэ-
дэжу фIэкIа зэрыпщIэн щыIэтэкъым. 
Апхуэдэу уащхъуэдэмыщхъуэу къаIууэ-
ну зыщымыгугъа адыгэдзэм Iэнкун 
ищIу игъэщтами, урысыдзэм псынщIэу 
зыкъищIэжащ. МафIэр лъэныкъуитIми 
къахэлъэлъу, лъыри псыежэх фIэкIа 
къызэрыпщыхъун щымыIэу зэпымыууэ 
сыхьэтихым щIигъукIэ зэзэуащ. Зым - и 
адэжь лъахэр, къэхъуа и бынхэр, къэмы-
хъуа щIэблэхэр ихъумэрт, адрейр иуб-
гъуну зыхэт тепщэныгъэм щIэзэурт.

Хуарзэпэ зауэр къыщыхъуар 1841 
гъэм гъатхэпэм и 20-рщ. Сыхьэтихым 
щIигъукIэ екIуэкIа зауэ гуащIэм цIыху 
куэд дыдэ хэкIуэдащ. Къанэ щIагъуэ 
щымыIэу адыгэ дзэзешэхэм я щхьэр 
 халъхьащ абы. Абыхэм ящыщ куэдыр 
хы ФIыцIэ Iуфэм Iута быдапIэхэр 1840 
гъэм зэтезыкъутахэм яхэтат… Илъэс 
бжыгъэ куэдкIэ псэемыблэжу пащты-
хьым езэуа дзэзешэхэм я цIэр къыщ-
ребжэкI уэрэдым. Ахэр: Шэбан Хьэ-
тыгъу, Хьэтыгъу Сэлымджэрий, Жэн-
дар Хьэжы-Къэсей, Къэсей Мыхьэмэт, 
Даур ХьэпащIэ Нэф (нэ лъэныкъуэр 
фочышэм кърихуат), Щоджэн ТIэхьир 
Пакъэ, Дэгужьей Хьэджэл, Болэтокъуэ 
ЩэрэлIыкъуэ, Алъхъэсхэ Заурбэчрэ 
Уэс мэнрэ, Къанокъуэхэ Айтэчрэ Щхьэ-
гъумрэ, Елбэздыкъуэ Индар Гъум, нэ-
гъуэщIхэри. ИгъащIэкIэ мыкIуэдыжыну 
адыгэхэм лIыхъужьхэм я цIэхэр уэрэд-
кIэ ягъэлъэпIащ. Ауэ апхуэдэ дыдэу 
иумысахэри щыIэщ. Хуарзэпэ зауэм 

къэрабгъагъэ щызезыхьахэм ящыщщ 
Дэхъу Брэкъей, Тхьэищауэ Хьэжыр, 
 Лъахъэдыгъу Хьэжыр, нэгъуэщIхэри.

Зауэм хэта лIыхъужьхэм псоми я цIэр 
нобэ утыку къитлъхьэну уэрэдым къыхэ-
мыхуэми, лъэпкъкIэ зэрахьэу къекIуэ -
кIа вариантхэм ущрохьэлIэ. Быныр щап-
хъэм зэрыщIапIыкI хэкIыпIэт а зы уэ-
рэдым зэтегъэIукI зэмылIэужьыгъуэ 
пщIы бжыгъэхэр зэриIэр. ЛIыхъужьхэм 
я нэхъыбэм я цIэр урыс тхылъхэм къы-
хохуэ - Еджэбокъуэ Жэмбар, Хьэтхьэ-
кIумэ Бэрокъуэ, ХьэпащIэ Бэрокъуэ, 
Къэ бэрдейм щыщу а зауэм хэта Що-
джэн Джырандыкъуэ, Урым Жанхъуэт 
сымэ. Апхуэдэ щытыкIэр щыхьэт лей 
 тохъуэ IуэрыIуатэм ди деж къихьэса 
уэрэдыжьхэм пэжагъ ин зэрахэлъыр - 
уэрэдым псалъэ хадзыркъым, жаIа-
къэ…

Хуарзэпэ зауэм и уэрэдыр даущ пап-
щIэу адыгэхэм зыкъомрэ яIащ. Ар къы-
щыхадзэкIэ, хьэщIэщ лIыжьхэм лIыбэ 
мэжаджэм щыщ зы бзыгъэ яIыгъыу 
къызэфIэувэрти, едзыгъуиблыр зэпа-
гъэувэхукIэ щыту жаIэрт. Уэрэдым и 
пшыналъэм укъызэриIэтым хуэдэуи, 
 гущIэм нэсырти, лIыжь жьакIэхухэм я 
нэпсыр яхуэмыIэжьэу къежэхырт.

Уэрэдым уи цIэр къыхэхуэныр пщIэ-
шхуэт икIи щытхъушхуэт. А зауэм хэмы-
та пэтми, иужькIэ щыIа пщы зытIущым 
я цIэхэр къыхохуэ. Апхуэдэщ, псалъэм 
папщIэ, Къунчыкъуэ Мухьэмэдджэрий-
рэ Айтэчыкъуэ Жанджэрийрэ я цIэхэр. 
ГъэщIэгъуэнращи, хамэ щIыналъэхэм 
къыщыхута ди нэхъыжьхэм мы уэрэдыр 
щыжаIэкIэ, а пщитIым я цIэхэр къра-
Iуэртэкъым. Хэкурысхэм я вариантхэ-
ращ узыщрихьэлIэр.

Ар зэрыхъуар хъыбарIуатэ лъэщ ды-
дэу щыIа Къэзанш Пэдыс мыпхуэдэущ 
къызэриIуэтэжыр. Хьэткъуэмрэ Къун-
чыкъуэ Мухьэмэдджэрийрэ зекIуэ щы-
Iауэ къыздэкIуэжым, зэIущIащ. Пщи-
тIым я зэхуакум лъы дэлъти, зэзэуащ. 
Мухьэмэдджэрийр Хьэткъуэм IэщIэ-
кIуэдащ. Мыр къыщыхъуар Хуарзэпэ 
 зауэм иужькIэти, Къунчыкъуэм теухуауэ 
мы псалъэхэр уэрэдым халъхьащ:

Данэ джанэр нэпсым егъэф,
Аслъэн шырыр банэм хофыхь, мы-

гъуэ, - жаIэу.
ИщхьэкIэ къызэрыщыхэдгъэщащи, 

Хуарзэпэ зауэм зэман кIыхькIэ зыхуа-
гъэхьэзыращ. Зауэр щызэхашэнум ири-
хьэлIэу Айтэчыкъуэ Жанджэрий Iуэху 
къылъыкъуэкIауэ жиIэри дэкIащ. Зауэр 
зэфIэкIауэ къыщигъэзэжым, и хьэ-
щIэщым къихьэу щыта куэд зи имылъа-
гъуххэ щыхъум, губжь хэлъу щIэупщIащ, 
жаIэ. ЗэупщIахэм зыри ябзыщIакъым - 
зауэр къызэрымыкIуэу гуащIэу зэ ры-
щытари, куэд дыдэм къызэрамыгъэ-
зэжари жраIащ. Зэхихым и губжьыр 
 игъэIэсэжащ, ищIэу къэхъуами, имы-
щIэу IэщIэкIами хэт ищIэн, «апхуэдэ 
Iуэхушхуэ щыIэу сэ щхьэ хъыбар къызэв-
мыгъэщIарэ», - жиIауэ къаIуэтэж. Ар 
зэфIэкIри, тэлай дэкIауэ, Айтэчыкъуэр 
кхъуафэжьейм ису Лабэ бдзэжьей 
 щещэ лIыжь гуэрым IущIэри, я зэхуаку 

къайгъэ къыдэхъуащ. ЛIыжьыр мэ-
хъаджэу къыщэкIащ, Жанджэрийм 
 къеуэри къиукIащ. Зи сэнаущыгъэр 
ахъшэкIэ зыщэ уэрэдус гуэрхэм ар да-
хэу зэрагъэзахуэри, уэрэдым халъ -
хьащ:

Хуарзэпэ гущэм уэ ущIохъуэпс,
Лабапэ гущэм лъыпсыр щыбогъажэ, - 
Уэ АйтэчыкъуэкIэ фи Жанджэрийти, 

дып хэкIыжащ, - жаIэри.
Хуарзэпэ зауэм иужькIэ мы хъугъэ-

щIагъэр къызэрыхъуар езы псалъэхэм 
я зэкIэлъыгъэкIуэкIэм къеIуатэ.

Адыгэхэр акъыл зэхэдзэкIэ зэкъуэу-
вэмэ, куэд дыдэ зэралъэкIынур Хуар-
зэпэ зауэм къигъэнэхуащ. Сыт хуэдиз 
хэщIыныгъэ лъэпкъым къримытами, 
абы хэтахэм я лIыхъужьыгъэр игъа-
щIэкIэ мыкIуэдыжын щытхъуу къигъэ-
нащ…

Хуарзэпэ уэрэдым вариант куэд дыдэ 
иIэщ. Махуэ бжыгъэкIэ зэпагъэум къы-
падзэжурэ щыжаIэ щыIауэ къаIуэтэж. 
Щыгъуэ-щIэж махуэм ирихьэлIэу нэхъ 
убгъуауэ мы Iуэхугъуэм дызэрытеп сэ-
лъыхьынум къыхэкIыу, «Адыгэ псалъэ» 
газетым и щIэджыкIакIуэхэм я пащхьэ 
нобэ япэ дыдэу вариант нэхъ кIэщIхэм 
ящыщ зыр къэбэрдей адыгэбзэкIэ ты-
додзэ.

Е-ер, жи, Хьэткъуэ Дэгур епсыхыжащ,
Мо бгы тIуащIэри къыдэгыз гущэурэ

къашэж,
Уэ, Еджэрыкъуейхэм я гуащэнысэхэм
Пыхьэурэ сэрейм къыщажыхь,

сэрмыгъуэ.
Шуудзэм къахуэмыжыхь гущэр
Шэхьид хьэдэу зэхэлъщ, сэрмыгъуэ,
Мамгъуэтыкъуэм и кхъэми, гущэ,
Шэхьид мафIэр къыдех.
ПщIэгъуалэм дахэу зегъазэ, гущэ
Хуарзэпэ зауэр зыублэр - 
ДауркIэ ХьэпащIэ Нэфщ, сэрмыгъуэ.
ЛIы нэфхэр ефэ мэкIуэж, гущэ,
Джэдуунэр жаIэри дагъапцIэ,

сэрмыгъуэ,
Гумыщхьэ пцIанэм драшэ, гущэ.
Шагъдиибэр щагъэпщ, сэрмыгъуэ,
Уэркъ пщыгъабэр къранэ, гущэ,
Уэ зи бэ къанэ мыгъуэр убыхщ.
Убых къикIыр зауэм щопсых, гущэ,
Убых къикIыр абдеж щогъых,

сэрмыгъуэ.
Атэлгъэнхэр Iуащхьэшхуэщ, гущэ,
Афицарышхуэхэр ирагъэлIых,

сэрмыгъуэ.
Дыщэурэ, гущэ, нэрыплъэ дахэр
Щэрэхъу бэтэгъэм щыбогъаплъэ

гущи,
Си напIэр къэсIэту сыкъаплъэмэ,
Джатэ ихар къысщхьэщытщ,
Шу гупу сэ сызыхэтхэр, сэрмыгъуэ,
Зэрыгъэлъэхъуурэ мэкIуэж, гущэ - 
Уа, иджы хуэдэхэм укIуэжыныр лIы

напэ?!
Зи хуэдэ къэмыхъуа лIыр, сэрмыгъуэ,
Изыгужь гущэм къранэ:
Феджэурэ фыкъамыщIамэ, гущэ,
ФыкъэзыгъэщIа Тхьэр

къыфхуэарэзыщ,
Къывэджэурэ къэвмыгъэзамэ,

сэрмыгъуэ,
Мыжьыкъ ныуэжьхэм фахуэдэщ.
Къэрабгъэ джанэр, сэрмыгъуэ,
Лъахъэдыгъухэ я унэ щребз,
Езыгухэ я унэ щред,
Дэхъу Брэкъей гущэми къыщыфлъэж.
Брэкъейуэ хьэм къилъхуар
Уа, къызэмыплъэкIыххэурэ мэкIуэж,

сэрмыгъуэ,
Уа, зэрыгъэлъэхъуурэщ зэрыкIуэжыр,

сэрмыгъуэ,
Уа, иджы хуэдэхэм укIуэжыныр

лIы напэ?
Адыгэхэм я напэр трех.
Дохъутей техыныр лIыгъэжьщ,
Нэгъуейм я лIыжьхэр

пхъэракIуэкъым,
Щапэ гущэм щызэрызохьэ.
Къахыхьэр джатэкIэ ирелIых,
Шэсым дзыхь хуамыщI,
Зи уардэ унэбжэр хуэзыщIыжар - 
ЩауэнащхъуэкIэ Шырыхъущ.
ЩIалэтхъэжыкъуэ Мэстафэ мыгъуэр
Зэры-Бжьэдыгъуу удикъанщ, гущэ.
Чэбэхъан мыгъуэм Лабэжьыр

къегъагъ,
Уэ ин гущэурэ кърегъэгъых - 
Къанокъуэ гущэкIэ Щхьэгъум

димыIэж.
Жэрыжьым лъахъэр къыщIедзэ,
Зедз гущэри утыкум яфIохьэ - 
ЧэчанокъуэкIэ фи КIэмыргуейр

лIыгъэжьти.
КIэмыргуейр щыдимыIэжым,
Мэкъумэшым дыдэвгъэлажьэ.
Ди лэжьакIуэхэм дыщэр паупщI,
Ди щIасэхэм дарийр ягъэлажьэ - 
Мы лажьэр адыгэ псоми ди зэхуэдэ

 Iуэхут…
ТАБЫЩ  Мурат,

«Адыгэ псалъэ» газетым
и щIэныгъэ обозреватель.

Псалъэзэблэдз

Зыгъэхьэзырар ЩХЬЭЩЭМЫЩI Изэщ

Зэпкърымыхауэ гъэжьа джэд 

ДЖАТЭ УАПIЭ

ИДЖЫ СЫТ

КЪЭХЪУЖАР?

Гъэру яIэрыхьа пщащэ тхьэIухудым, заIэщIиудри, мэзым-
кIэ иунэтIащ. Абы игъусэт зы щIалэщIи.

- ПсынщIэу! - жеIэ дзэпщми, пхъэражэ якIэлъеутIыпщ.
А тIури жэмэ, мыдрейхэри якIэлъыжэурэ – пщыхьэщхьэ-

хуегъэзэкI хъуащ.
НыбжьыщIитIым мэзым зыщIадзэ.
Бий гуп, я джатэр къиха хьэзыру, я ужьым кIэщIу итщ.
ЩIалэмрэ хъыджэбзымрэ зэуэ къоувыIэ, быдэу зызэ-           

ра къу зы лIэри, зыжьэу:
- Я дэ ди Тхьэ!..
Зи нэм къытрихьауэ жэхэм асыхьэтым «щIы-къы-къыкъ!..» 

макъ ин зэхах. КъызэтеувыIэрэ заплъыхьмэ - щIали хъыджэб-
зи щыIэжтэкъым. Уафэм зыхуэзыхь жыг пкъыфIэхэм я лъэ-
дий IэплIакIуэхэр иджыри IупщIу хыболъагъукI, ауэ я щхьэкIэ 
къомыр зэхэзэрыхьыжащи, зы фIыцIагъэ абрагъуэу я щхьэм 
къыщхьэщылъщ. НэгъуэщI зыри щыIэтэкъым: зекIуи, зежи, 
ауэ хыфIэдзауэ макъ пычахуэ гуэри…

- ТIэщIэкIахэщ! – жеIэ зым, къэтэмакъауэ; и джатэри япэ 
къыIэрыхьа жыг лъэдийм хеупцIэ…

…Си пащхьэ дыдэм щекIуэкIым хуэдэу а псор си нэгу                    
щIокI.

Жыгыпкъым си щхьэр егъэщIауэ сыщытти, сыIукIуэтыIуэрэ 
сеплъмэ – пэж дыдэу, тIууэ къежьэу, зыуэ зэхэкIэжа хуэдэт 
жыгыр. ЦIыхум и шхужьыщхьэр зыхуэзэнум и дежи джатэ 
уапIэр иджыри IупщIу телът…

КЪЭЖЭР Хьэмид.

Псэ нэщIым зэшыр и щIа-
сэщ.

*   *   *
Псори зыщIэ дунейм те-

ткъым, апхуэдэ ухуэзэмэ – 
Езым и пащхьэ уихьэжауэ 
аращ.

*   *   *
Си егъур нобэ згъэгуфIэри 

псапэ къэсхьащ: си гуныкъуэ-
гъуэр хуэсIуэтащ.

*   *   *
Дыгъужьыр гъашхи пэт, 

мэзымкIэ плъэнущ; цIыхур 
гъаси пэт, «уей-уей» жозы-
гъэIэ псэукIэм хущIэкъунущ.

ПтIашэ и джэду ирисхьащ

ПтIашэ и щхьэгъусэм джэд лыбжьэ ищIу я 
 гъунэгъур къыщIыхьащ. КъыщIыхьам джэдым 
щыщ иригъэшхыну ПтIашэ хуейтэкъыми, ар 
къыпимыхыжыну и щхьэгъусэм нащхьэ хуи-
щIащ. Фызри и лIым фIэлIыкIри, къыщIыхьар 
щысыху шыуаным и гугъу ищIакъым. Гъунэгъу-
ри Iуэхуншэти, уэршэрурэ жэщыр хэкIуэтэху щы-
сащ. Ар щыщIэкIыжым:

- Иджы дышхэнщ! - жаIэу шыуаныр къы-
щытрахыжым джэд лыбжьэр фIамыщI 
 ихъухьат.

Упсэумэ, сэ схуэдэ ухъунщ,
улIэмэ, мыбы хуэдэ ухъунщ!

ЛIыжь набгъэр здэкIуэм шы щхьэ къупщхьэм 
игъэлъэпэрапэри джэлащ. ЛIыжьым зыгъэ-
лъэпэрэпа къупщхьэжьыр къищтауэ зэпиIэ-
быхьырт. ЛIыжьыр зэрылъэпэрэпар щIалэжь 
гуэрым илъагъури: 

- КъэпщтамкIэ сыздэгъэгуашэ, тхьэмадэ! – 
жиIащ щIэнакIэу.

- УкъысщIэмынакIэ, щIалэ! Упсэумэ, сэ схуэдэ 
ухъунщ, улIэмэ, мыбы хуэдэ ухъунщ! – жиIэри, 
шы щхьэ къупщхьэр лъэныкъуэкIэ Iуидзащ.

ЕкIуэкIыу: 2. … вауэ зи щы-
павэ. 5. Уэлбанэм, дыгъэ гуа-
щIэм ущызыхъумэ. 7. Мэлыц 
щабэ. Е … бостей. 9. Аргъуей  
зэз, … кхъуей. 10. Зи кур 
нэщI, купщIэ зэрымылъ. 11. 
Нанэм мэлыл … игъэжьащ. 
14. Бдзэжьей лIэужьыгъуэ. 
19. Бжейм и дэ, яшх. 20. Хэ-
ку зауэшхуэм и зэманым 
Къэбэрдей-Балъкъэрым и 
парт унафэщI нэхъыщхьэу 

Жэбагъы и цIыхухэр и 
гъусэу Аруанрэ Дыгъу-
жьыкъуейрэ я зэхуакум  
къуэкIиишхуэ гуэрым 
щып сэууэ щытащ. А зэ-
маным цIыхур апхуэдизу 
IэмыкIуэлъэмыкIуэу, гугъу 
ехьу псэурти, фызхэр абы 
икIыурэ Дыгъужьыкъуей 
кIуэрти, Шэрэдж псы къра-
хырт, пхъэхькIэ.

Махуэ гуэрым Жэбагъы 
Iуэху иIэу Дыгъужьыкъуей 
кIуэрт, шууэ. Дыгъужьы-
къуей бжьэпэм щытехьэм, 
фызитIым къуэкIийм 
пхъэхь кIэ псы къыдахри 
къыдэкIыжауэ, нэгъуэщI 
фызитIи псыхьэ кIуэрти, 
зэрихьэлIэри, зэбгъэдэу-
вауэ, пхъэхьри я дамэм 
зэрытелъу псалъэу, Жэба-
гъыр яблэкIащ. Къуажэм 
дыхьащ. И Iуэху зэфIэкIри 
къигъэзэжауэ, фызхэр пса-
лъэу зэхэту кърихьэлIэ-
жащ.

Жэбагъы мурад ищIащ: 
«Ди цIыхубзхэм мыпхуэдиз 
бэлыхь ятелъу мыр псэупIэ 
тхуэхъункъым!» Абдежым 
къуажэр игъэIэпхъуэри, 
Дыг ъужьыкъуейм я къуа-
жэкIэм пигъэтIысхьащ, 
Къэ занокъуейкIэ еджэу. А 
цIэр ямыгъэкIуэдауэ, но-
би а къуажэкIэ хьэблэм 
апхуэдэу йоджэ.

Джэд гъэкъэбзар псы щIыIэ-
кIэ ятхьэщI, хъыдан къабзэкIэ 
ялъэщIыж, ягъэгъущ. Абы и 
кIуэцIыр яшыу, шыгъу, шыб-
жий сыр, бжьыныху уба ща-
хуэурэ. Джэд щIыбым шыгъу 
фIэкIа щахуэркъым. ИтIанэ 
тебэм дагъэ иракIэри, къа-
гъэплъ пщтырагъыр градус 
200-м нэсыху, абы джэд шыуар 
халъхьэ и щIыбыр егъэзыхауэ. 
ЗэрагъэдзэкIыурэ тхъуэплъ да-
хэ хъуху дакъикъи 5-7-кIэ ягъа-
жьэ. 

ИужькIэ джэдыр зэрилъу 
тебэр хьэкулъэм ирагъэувэ-
ри, дакъикъэ 25-рэ хуэдизкIэ 
ягъажьэ, зэзэмызэ зэрагъэ-
дзэкIыурэ. Джэдылыр мып-
шэрмэ, щагъажьэкIэ джэд 
щIы бым шатэ щахуэ,  тхъуэплъ 
дахэ ищIын щхьэкIэ. Джэд 
жьар хьэкулъэм кърахыжри, 
хуеймэ зэрыпсоуэ е Iыхьэ-
Iыхьэурэ упщIэтауэ Iэнэм 

тралъ хьэ. Тебэм къина да-
гъэри езы джэдым къыщIэ-
жа псыри тракIэж. ПIастэ, щIа-
кхъуэ и  гъусэу пщтыру яшх. 

Халъхьэхэр (цIыхуитху Iы-
хьэ): джэд гъэкъэбзауэ - г 

1100-рэ, сэхуран дагъэу - г 100, 
бжьыныху укъэбзауэ - г 30, 
джэдым щахуэ шатэу - г 50, 
шыгъуу, шыбжийуэ - узыхуейм 
хуэдиз. 

КЪУБАТИЙ Борис.

Дыгъужьыр 
гъашхи пэт…

*   *   *
ТхьэмыщкIэм зигъэтхьэ-

мыщкIафэркъым, зы къуэ-
лъырщ ар зи хьэлыр; талант 
зиIэр и бгъэ теуIуэжыркъым, 
зэрымылъ пэ лъагэрщ абы 
хуэныкъуэр.

*   *   *
Узэрыахьмакъыр къыб-

гурыIуэжами, абы къикIыр-
къым дяпэкIи апхуэдэу 
ущымытыну.

*   *   *
Уи лъэр здынэмысын уи 

гупсысэр бгъэлъатэмэ – кIуэ-
дауэ бжы.

*   *   *
Ухиутэну, цIейнапейкIэ уи-

гъэIуну щхьэусыгъуэ лъы-
хъуэм дежкIэ сытри фIэгъэ-
напIэщ. 

ХЬЭТУ Пётр.

Я Iыхьлы гуэрым я хьэ-
гъуэлIыгъуэм кIуэну ири-
гъажьэурэ, анэм и къуэ 
 Угъурлыжь еущий:

- Чэф зыпщIу уи напэр 
зытумыхыж, си щIалэ. Бла-
гъэхэри умыгъэукIытэ.

- Сыт абы щхьэкIэ сщIэн 
хуейр, ди анэ?

- ТIэкIу ухэфурэ, стэканыр 
гъэувыж, и кIэм нэс иумы-
къуртIыкIыу.

- Дауэ?! – къэуIэбжьащ 
Угъурлыжь, кърат чэн-
джэщыр къабыл имыщIу. – 
Хьэнтхъупс сефэми ерыс-
къы гуэр сшхыми, щIэмычэу 
жыпIэу щытащ: «Уи насыпыр 
къыумынэу, пшхыр нэгъэс» 
жыпIэу… Иджы сыт къэхъу-
жар?..

ЛIЫГЪУР Чэрим.

Жылэр
зэригъэIэпхъуар щыта … Зубер. 21. Зеиншэ. 

23. Бэзэрыр … щIапIэщ. 24. 
Егъэлеяуэ  нэпсей. 25. Языны-
къуэ пхъэщхьэмыщхьэхэм я 
кум илъщ.

Къехыу: 1. Дамэкъуэ ира-

гъэлъадэу бжьым иIэ гъуанэ. 3. 
Шы къэпщIэнтIам къыщхьэщех. 
4. Ухэныпэ … лъэпхъуэмбыщIэ. 
6. Лъэпщ и зы Iэмэпсымэ. 8. 
… нэужьым нартыху хьэсэр 
къызэщIэрыуащ. 12. … … лъа-
гъуэ зэхуаIэщ. 13. Пщы зэрыхьэ 
… мэхъу. 15. Совет зэманым 
зекIуэу щыта ахъшэ жьгъей. 
16. Тхылъым и «джанэ». 17. Iэп-
слъэпсым щыщ. 18. Адыгэ шхын 
гъур, джэдыкIэрыпщ. 22. Социа-
лист Лэжьыгъэм и ЛIыхъужь … 
Нарзан. 

Зэхэзылъхьар 
Мыз Ахьмэдщ.

Дыгъэгъазэм и 11-м
ди газетым тета пса-

лъэзэблэдзым и жэуапхэр:
ЕкIуэкIыу: 3. Ажэгъафэ. 4. 

Данэпс. 6. Пхъащхьэ. 8. Лъэгу-
дыгъуэ. 9. БлыгущIэт. 11. Мэз-
джэд. 12. БгъуэщIэс. 13. Нэ-
рыбгэ.

Къехыу: 1. Санэплъ. 2. Къэра-
бэ. 5. Адэжынэ. 7. Хьэгулывэ. 9. 
Бэджэнд. 10. ТхьэлъэIу.

Бжьыхьэ
Сыту дахэ нобэ бжьыхьэр,
Дыгъэм тхьэмпэхэр полыд.
Пызщ ди жыгым пхъэщ -

хьэмыщхьэр.
Кхъужь, ухуеймэ, къыпыуд…
Уихьэм хадэм гур мэгуфIэ,
Нэм илъагъур – берычэтщ.
Дыгъэм нэкIум 

зыкъыщехъуэ,
Бжьыхьэр нобэ хьэлэмэтщ…

Бзу цIыкIу!
Си деж къакIуэ, си бзу цIыкIу,
Сэ уэстынщ щыкъун.
Къыумыгъанэ уэ зыцIыкIу,
СиIэщ узрикъун…
Урикъуа нэужькIэ уэ
Мамэ деж лъэтэж,
ТIэкIу сыкъэмэжэлIауэ
Сэри сыщIохьэж…

ХЬЭЩЫКЪУЕЙ Олег.

Железноводск къалэм 
ЩэнхабзэмкIэ и унэм ще-
кIуэкIащ «Национальная 
пре мия имени Айседоры 
Дункан» V дунейпсо зэпе-  
уэр. Ар къызэрагъэпэщащ 
иджы  рей къафэм хэлъ хьэ-
ныгъэшхуэ хуэзыщIа къэ-
факIуэ цIэрыIуэм и щIыхь-
кIэ. Саугъэт нэхъыщхьэмрэ 
япэ увыпIитIрэ абы къыщи-
хьащ цIыхубэ къафэхэмкIэ 
«Шэрджэс» ансамблым (ху-
до жественнэ унафэщIыр 
БжьыхьэлI Замирщ).

Къалэ-зыгъэпсэхупIэм ще-
кIуэкIа зэпеуэм зи зэфIэкI 
щызыгъэлъэгъуа къэфакIуэ 
гупхэм я нэхъыфIу къалъыта 
гупищым - саугъэт нэхъыщ-
хьэр, япэ увыпIэр 11-м къыща-
хьащ, етIуанэр – 2-м зэдагуэ-
шащ. 

Зэхыхьэм и гран-прир «Шэр-
джэс» ансамблым къыхуэ зы-
хьар «Псынэм деж» къа-
фэрщ. Апхуэдэу япэ увыпIитI-
ри а гупым и щIалэхэмрэ 
пщащэ хэмрэ къыхуагъэфэ-
щащ лъапэрисэмрэ абхъаз 
къафэмрэ папщIэ.

Кавказ лъэпкъхэм я къа-
фэхэмкIэ мыгъэрей Урысей 
чемпионатым и саугъэт нэ-
хъыщхьэри зи Iэрылъхьэ 
 къэфакIуэ гупым мы илъэ-         
 сыр зэрахуэугъурлар нэры- 
 лъа гъущ! 

БЖЬЫХЬЭЛI Розэ.

«Шэрджэс» гупыр ягъэлъапIэ

Къэрэшей-Шэрджэс Рес-
публикэм хыхьэ Хьэбэз 
 къуа жэм ЩэнхабзэмкIэ и 
унэм щекIуэкIащ «Бемырзэ 
къеджэ ныгъэхэр-2021» япэ 
щIэ ныгъэ-практикэ конфе-
ренцыр. Ар щытащ УФ-м и 
ТхакIуэхэм я зэгухьэныгъэм 
хэта, КъШР-м щIыхь зиIэ и 
егъэджакIуэ икIи и цIыхубэ 
усакIуэ, Къандур Мухьэдин и 
дунейпсо саугъэтыр зыхуа-
гъэфэща Бемырзэ Мухьэдин 
и фэеплъу.

КъШР-м Лъэпкъ IуэхухэмкIэ, 
цIыхубэ коммуникацэхэмрэ 
печатымкIэ и министерствэм и 
нэIэм щIэту ирагъэкIуэкIа 

зэхыхьэ щхьэпэр къызэри-
гъэпэщащ «Адыгэ Хасэ - Чер-
кесский Парламент по защите 
прав и интересов черкесского 
народа» жыла гъуэ зэгухьэны-
гъэм, Хьэбэз район админи-

страцэр и дэIэ пыкъуэгъуу.
Зэхыхьэм зэпэIэщIэу хэтащ 

КъШР-м Гуманитар къэхутэны-
гъэхэмкIэ и институтым, Чер-
кесск къалэм егъэджэныгъэм-
кIэ и къудамэм, Хьэбэз, Адыгэ-

Хьэблэ районхэм я библио-
текэхэм егъэджэныгъэмрэ 
щэн хабзэмкIэ я къудамэхэм я 
лэ жьакIуэхэр, Къэбэрдей-
Балъ къэр, Адыгэ, Абхъаз рес-
пуб ликэхэм, Тыркум щыщ щIэ-
ныгъэлIхэмрэ егъэджа кIуэ-
хэм  рэ.

ЗэIущIэм щытепсэлъыхьащ 
адыгэбзэмрэ литературэмрэ, 
анэдэлъхубзэхэр, IуэрыIуатэр 
хъумэным теухуа я еплъы-
кIэхэмрэ Iэмалхэмрэ, лъэпкъ-
хэм я щэнхабзэ-тхыдэ хъугъуэ-
фIыгъуэхэр мыгъэкIуэ ды жы-
ным и IуэхукIэ библиотекэхэм я 
мыхьэнэм.

Конференцым саугъэтхэм-
кIэ щагъэлъэпIащ абы и пэ 
 къихуэу социальнэ сайтхэм 
адыгэб зэмрэ литературэмрэ 
теу хуауэ еджакIуэхэм папщIэ 
щрагъэкIуэкIа зэпеуэм къыхэ-
жаныкIахэр, лэжьыгъэ нэхъы фI 
зыгъэхьэзырахэр. Абы ныб-
жьыщIи 150-м щIигъу хэтащ. 

Зэхыхьэм къыщащта уна-
фэхэм къыдэкIуэу, Бемырзэхэ 
я унагъуэм къыщыхалъхьащ 
Бемырзэ Мухьэдин и цIэр 
зезыхьэ «Усэнэ» клубыр адыгэ 
усакIуэ, тхакIуэ ныбжьыщIэхэм 
къыхузэрагъэпэщыну. Зэхуэ-
сым щаубзыхуащ дяпэкIэ ар 
илъэсым тIэу ирагъэкIуэкIыну. 

Бемырзэ Мухьэдин и гъа-
щIэр триухуащ адыгэбзэмрэ 
литературэмрэ джыным, къэ-
ху тэныгъэхэр егъэкIуэ кIыным, 
щIэблэм зегъэужьыным къы-
щагъэщхьэпэну лэжьыгъэ 
зыбжанэ къыдигъэкIащ. Ап-
хуэдэу пэщIэдзэ классхэм я 
еджакIуэхэм я дерсхэр адыгэб-
зэкIэ егъэкIуэкIыным теухуа 
япэ къэпщытэныгъэм ехьэлIа 
Iуэху бгъэдыхьэкIэр къыхи-
лъхьауэ щытащ. 

ТЕКIУЖЬ Заретэ. 

Къэбэрдей-Балъкъэрым 
Па уэр  лиф тингымкIэ, мас-рес-
т лингымрэ сумомкIэ и феде-
рацэм и президент Гъубж Бе-
тIал Урысей Федерацэм и ко-
мандэ къыхэхам и етIуанэ 
гупым и тренеру ягъэуващ. 

БЕТIАЛ 1992 гъэм бадзэ-
уэгъуэм  и 13-м Налшык къалэм 
къыщалъхуащ. 2009 гъэм Къэ-
бэрдей-Балъкъэрым и къала-
щхьэм дэт курыт еджапIэ 
 №30-р къиухащ. Школым щы-
щIэс илъэсхэм Iэпщэрызауэм-
кIэ, футболымкIэ, нэхъ иужьы-
IуэкIэ пауэрлифтингымкIэ зи-
гъасэу щытащ. Курыт еджапIэ 
нэужьым УФ-м и МВД-м и 
еджапIэ нэхъыщхьэм и юриди-
ческэ факультетым щIэтIыс-
хьащ. 2016  гъэм Къэбэрдей-Ба-
лъкъэр къэрал университетым 
фи зическэ щэнхабзэмрэ спор-
тымкIэ и факультетым и магис-
тратурэр къиухащ. 

Гъубжым и тренер лэжьы-
гъэм щIидзащ пауэрлифтин-
гымкIэ япэ мастер зэхьэзэхуэм 
щытекIуа нэужь. БетIал и япэ 
гъэсэну щытащ и къуэш нэ-
хъыщIэ Гъубж Iэдэм. Илъэс 
 15-м иту ар пауэрлифтингымкIэ 
ныбжьыщIэхэм я дунейпсо 
чемпион хъуащ икIи «спортым 
и мастер» цIэр къыфIащащ. 

2010 гъэм къыщыщIэдзауэ 
Гъубж БетIал «Элита» класс 
зиIэ 1 спортсмен, Спортым 
щIыхь  зиIэ и мастеру 1, дунейп-
со класс зиIэ спортым и масте-
ру 6, спортым и мастеру 38-рэ, 
спортым и мастерым и канди-
дату 42-рэ игъэхьэзыращ. 

2020 гъэм Гъубжым и нэIэ 
щIэту япэ дыдэу къызэрагъэпэ-
щащ Къэбэрдей-Балъкъэрым 
сумомкIэ и командэ къыхэхар 
икIи Урысей Федерацэм и чем-
пионатым хэтащ. 

Гъубж БетIал Къэбэрдей- 
Балъкъэрым пауэрлифтингым-
кIэ, мас-рестлингырэ сумомкIэ 
и федерацэм и япэ прези-
дентщ. 

2020 гъэм фокIадэм и 30-м 
Урысей Федерацэм спортымкIэ 
и министр Матыцин Олег и уна-
фэкIэ Гъубжым къыхуагъэфэ-
щащ мас-рестлингымкIэ «Уры-
сейпсо категорие зиIэ судья» 
дамыгъэр. 2021 гъэм и мазаем 
БетIал къратащ «мас-рестлин-
гымкIэ категорие нэхъыщхьэ 
зиIэ тренер» цIэ лъапIэр. 

2021 гъэм и дыгъэгъазэм 
къыщыщIэдзауэ Гъубж БетIал  
мас-рестлингымкIэ Урысей 
 Федерацэм и етIуанэ командэ 
къыхэхам и тренер нэхъыщ-
хьэщ. 

ЖЫЛАСЭ Замир. 

Гъубж БетIал 
Урысейм и 

командэ къыхэхар 
хуагъэфащэ 


